
A XEITO DE CANCELA

A M E N C E R a xeito de cancela

 A nosa revista Amencer está de festa xa que a
finais do mes de abril cumpre trinta anos. Ano do Señor
de 1982, nunha clase de Lingua e Literatura Galegas no
niv el de oita vo de EXB nace Amencer . Nós queremos
celebrar esta efeméride ó longo de todo este ano 2012,
pero queremolo facer dun xeito especial neste mes de
abril publicando un número especial dos 30 anos.

Trátase, como pode v erse, dun número que ten dúas
partes moi diferenciadas. A primeira parte tentamos que
sexa como unha revista normal de calquera mes coas
seccións máis habituais da revista, aínda que neste caso
estea marcada pola celebración do Día das Letras
Galegas.

A segunda parte recolle o Especial 30 anos que
contén unha serie de colaboracións de varios amigos de
Amencer que se quixeron sumar á celebración do noso
aniversario. Agradecémoslles de corazón os seus
traballos. Esta segunda parte vai dividida en tres
seccións: 1) Amencer -na que a nosa revista é a prota-
gonista-. 2) Os escritores. 3) De todo un pouco.

Amencer permaneceu viva estes trinta anos, nos
que saíron 217 números (en realidade, 218 se contamos
o número cero), porque un grupo de persoas lle dedica-
ron o seu tempo e o seu esforzo, mantendo así aceso o
facho da nosa revista. V aia par a todos eles a nosa máis
fonda gratitude.

Agardamos que Amencer poida seguir celebrando
moitos cumpreanos máis.

a redacción

A M E N C E Ra carón do lume

Rotulou:
DIEGO GARCÍA LÓPEZ, 3º ESO

== adiviñas ==

* Son branca como a neve, teño matado moitos homes e feito
pobres a moitos.

* ¿Que é algo e tamén nada á vez?

* ¿Quen é o inimigo máis grande de humanidade?

* ¿Que o que che dá na cara e non o ves?

Recollidas por MANUEL VIGO CHAO , na súa barbaría
      preto de Fontevella en MONDOÑEDO.

(a baralla)

(o peixe)

(os anos)

(o vento)

A M E N C E R a carón do lume

## refráns e ditos populares ##

* En xaneiro, non se fai palleiro.
* Auga de febreiro fai o palleiro.
* A barba ben remollada, medio afeitada.
* O ben aprendido non é esquecido.
* Quen xoga por ambición perde por obrigación.
* Cando che dean unha ovella, colle a corda e vai por ela.
* Ano de bugallas, ano de nevadas.
* Por unha pasada, perdeu o gato e faba e por un punto, perdeu

o gato o unto.
* Xornaleiro e afiador canto máis burro, mellor.
* Ano de herba, ano de merda.
* Cando a gralla vai pró mar, colle o arado e vai labrar; cando a

gralla vén prá terra, colle a brosa e fai estelas.
* O fillo do probre enterra a seu pai como pode.
* Néboa na Pena da Caldeira*, pon a sella a goteira.
* Árbore vella non a trasplantes: ou morre ou vive mal.
* É mellor ser amo dun burro que criado dunha recua.
* Cando quitan e non repoñen, na ucha descompoñen.
* Un matrimonio sen fillos é coma unha árbore sen froito.
* Quen ten unha filla, cando se casa gana un fillo; quen ten un

fillo, cando se casa, pérdeo.
* Pra saber: ou ver ou ler.
* Hai que ler moito pra saber pouco.
* Quen le pouco non sabe nada.
* O demo ten unha manta e mais unha choca: coa manta cobre e

coa choca descobre.

Recollidos por MANUEL VIGO CHAO , na súa barbaría
      preto de Fontevella en MONDOÑEDO.

* A Pena da Caldeira está na parroquia de As Oiras, concello de Alfoz.

A M E N C E Rfollas novas

Rotulou:
LUIS TORREIRA GARCÍA, 3º ESO

NUNCA

Dicen
que o vento
anda só
zoando polos eidos,
pero nunca tristeiro.

Pro ti e mais eu
sempre estivemos xuntos,
nunca tristeiros.

Non foi tan doado:
coñecímonos no campo,
amigamos e o amor
xa o fixo todo,
pro nunca tristeiros

DICEN

Dicen
que a amizade
é perecedeira.

Pro ti e mais eu
sabemos que iso
é unha gran mentira.

Nunca foi
tan fugaz,
pero si unha gran amizade.

DAVID OTERO LÓPEZ, 4º ESO

      BRUNO ESTEVES FERNÁNDEZ,
       4º ESO

A M E N C E R follas novas

A PRIMAVERA

Era o vinte e dous de marzo. Acababa de empezar a primave-
ra. Lois e Xoán estaban moi emocionados xa que a primavera é a
súa estación favorita. Eles ían á casa de súa avoa ver os campos
florecidos e os animais pacendo naqueles verdes prados.

Chegaron á casa da súa avoa, xantaron e logo foron dar unha
volta. Xa estaban afastados da casa cando ollaron unha cerva
malferida. Achegáronse a ela e viron que tiña unha pata rota e non se
podía mover. Xoán foi correndo á casa e chamou ó veterinario. Este
chegou ó cabo dun tempo, púxolle unha táboa e unha venda na pata
e levouna para a súa clínica.

Ao cabo duns meses, os rapaces volveron á casa da súa avoa
e preto dela ollaron á cerva. Foron onda ela e a cerva empezou a
andar: quería amosarlles algo. Seguírona e, despois dun tempo an-
dando, chegaron á beira do río onde había tres cervatiños. Eran as
súa crías.

LUIS TORREIRA GARCÍA, 3º ESO

A VILA DAS CASCUDAS

Eran as tres da tarde dun día caluroso. Os nenos xogaban na rúa. De
socato, entraron todos nas casas alertando de que viña un exercito de cascudas.
Ninguén lles creu porque pensaban que era un xogo novo ou unha brOma.

Uns minutos máis tarde, as cascudas comezaron a entrar nas casas,
invadíndoo todo. Estaban en todos os sitios: nas camas, nos armarios, nos ba-
ños... unha praga. A xente chamou ós exterminadores e estes presentáronse con
veleno. Tamén veu a policía que evacuou á xente.

Aquel pequeno pobo foi precintado e fumigado. Pasou un tempo e os
habitantes poideron voltar de novo ás súas casas, pero os ovos das cascudas
eclosionaron e volveuse a vivir o pánico e a xente fuxiu lonxe, moi lonxe... Agora
este pobo coñécese como «A Vila das Cascudas» e ninguén reside alí.

JUAN JOSÉ MONTOUTO CHAVEZ, 2º ESO

A M E N C E Rescolma

Rotulou:
DANIEL DÍAZ VILLAMEL, 1º ESO

... que foi noticia:

... a celebración do Pregón de Semana Santa que tivo lugar na
tarde do Domingo de Ramos na Capela da Venerable Orde Terceira
Franciscana, que correu a cargo de Xosé Luis Novo Cazón, ex-alum-
no do noso Seminario.

... a Misa Crismal que se celebrou na Catedral o Martes Santo
na que o Bispo, don Manuel Sánchez Monge, bendiciu o Óleo dos
Catecúmenos (que se usa no Bautismo) e o Óleo dos Enfermos (Un-
ción de Enfermos) e consagrou o Santo Crisma (emprégase nos Sa-
cramentos do Bautismo, Confirmación e Orde Sacerdotal).

... a celebración da Semana Santa en Mondoñedo onde ten unha
importante tradición. É unha Semana Santa austera, sobria..., pero
con moito recollimento.



A M E N C E R

faise saber...

... que é noticia:

... a celebración, a finais deste mes de abril, dos trinta anos da
saída do número cero de Amencer , número co que empezaba a súa
andaina.

... que vai ser noticia:

... o XVII Festival da Canción Vocacional que vai ter como mar-
co o Seminario Santa Catarina de Mondoñedo co lema "¿Que queres,
Señor, de min"? o sábado día vinte oito de abril. Está organizado pola
Delegación Diocesana de Pastoral Vocacional.

... a celebración do Día do Monago que terá lugar no noso Se-
minario o vindeiro día primeiro de maio, ó que están invitados todos
os monagos e monagas da Diocese

... as tradicionais feiras e festas de As Quendas que van lugar
en Mondoñedo do vinte e sete de abril ó un de maio.

... a presentación deste número especial de Amencer, publica-
do co gallo de cumprírense os trinta anos do nacemento da nosa re-
vista. E un número no que colaboran diversos intelectuais de toda
Galicia. Vai ter na Aula «Losada Quiroga» do noso Seminario, ás oito
da tarde do xoves, día vinte e seis de abril.

... a nosa Viaxe Cultural de fin de curso que faremos no mes de
xuño.

... a celebración da Festa de San Xoán de Avila, Patrono do
Clero Secular, o vindeiro día dez de maio na que varios sacerdotes
da nosa Diocese serán homenaxeados co gallo das súas Vodas
Sacerdotais de Ouro (50 anos) e de Diamante (sesenta anos).

a redacción

- 9 -

letras galegas 2012

Rotulou: MANUEL TRIGO BELLO, 3º ESO

A M E N C E R letras galegas 2012

Este ano celébrase o 50 Día das Letras Galegas xa que o 17 de maio de
1963 celebrouse o primeiro Día das Letras Galegas. Esta celebración naceu
porque moitos escritores galegos tiñan na mente dedicar un día a festexar e
difundir a obra literaria escrita en galego, como se fai cada ano o 23 de abril co
Día do Libro (día no que se conmemora o pasamento de Cervantes). Trataban
de buscar unha data significativa e axeitada. E esta data atopárona no día que
figura na dedicatoria que Rosalía de Castro lle fai a Fernán Caballero do libro
Cantares Gallegos: o 17 de maio.

O vinte de marzo de 1963, tres académicos numerarios: Manuel Gómez
Román, Xesús Ferro Couselo e Francisco Fernández del Riego -a idea partiu
de Francisco Fernández del Riego- presentaron na Real Academia Galega, que
presidía Sebastián Martínez-Risco e Macías, a proposta da celebración anual
das Letras Galegas. O mellor xeito de conseguilo era declarar Día das Letras
Galegas o 17 de maio de cada ano. De ter eco a proposta, debía darse a coñece-
lo acordo académico, en nota oficial, pedindo a colaboración de todas as
institucións culturais de Galicia e de todos os Centros Galegos do mundo. Este é
o texto da proposta:

"Con motivo de se celebrar no presente ano o centenario
da publicación de Cantares Gallegos de Rosalía de Castro, os
membros numerarios que subscriben someten á consideración da
xunta xeral da Academia Galega, a proposta que sigue :

1. Todos sabemos que o libro rosaliano editado en 1863 foi
a primeira obra mestra coa que contou a literatura galega con-

Rotulou:
BRUNO ESTEVES FERNÁNDEZ, 4º ESO

A M E N C E Rletras galegas 2012

A proposta foi aceptada por unanimidade na Xunta Xeral Ordinaria da
Real Academia Galega, celebrada o 28 de abril de 1963. O Ministerio de Infor-
mación e Turismo deulle tamén a súa aprobación. Desde aquela quedou
institucionalizado o 17 de Maio como Día das Letras Galegas e, cada ano, a
proposta da Real Academia Galega, fáiselle a homenaxe a un escritor.

temporánea. A súa aparición veu a darlle prestixio universal á
nosa fala como instrumento de creación literaria. Representa,
pois, un fito decisivo na historia da renacencia cultural de Galicia.

2. A celebración do centenario deste acontecemento con-
vida a considera-lo significado da mensaxe transmitida nos Can-
tares. Unha mensaxe que, tanto como espírito e pobo, tanto como
universalismo e galeguidade, foi, esteticamente, unha mensaxe
de palabra e de poesía.

3. Velaí por qué, ademáis dos actos conmemorativos que
se organicen para reactualizar na conciencia das xentes a acep-
tación de tal mensaxe, a Academia -como órgano oficial da nosa
cultura- debería consagrar, con carácter de perdurabilidade, o
simbolismo da data nunha celebración anual.

4. O mellor xeito de conseguilo sería que acordase decla-
rar Día das Letras Galegas o 17 de maio de cada ano, a partir
do presente. Contaríase así, para o porvir, cunha xornada ofi-
cialmente adicada a honra-los nosos libros. De cada ano viría a
se-la data destinada a recolle-lo latexo da actividade intelectual
galega.

5. Ninguén descoñece que o libro ten unha forza simbólica
extraordinaria. Sendo a amosa máis reveladora do nivel cultu-
ral dos pobos, non é de estrañar o afán de esparexelo e de abrirlle
camiños para o ámbito dos seus lectores. No caso de Galicia,
ningunha data máis axeitada para enaltecer e difundi-lo libro
aquí producido que a que conmemora a publicación da obra coa
que se encetou o prestixio contemporáneo das letras galegas.

6. De atopar eco no acordo dos numerarios da corpora-
ción o contido desta proposta, cumpría dalo a coñecer en nota
oficial, recabando a colaboración dos centros culturais de Galicia
e a de tódolos centros galegos do mundo, para procuralo éxito
consagratorio da celebración".

A M E N C E R letras galegas 2012

Nestes 50 Día das Letras Galegas  foron homenaxeados os
seguintes escritores:

1963: Rosalía de Castro
1964: A. Daniel Rodríguez Castelao
1965: Eduardo Pondal
1966: Francisco Añón
1967: Manuel Curros Enríquez
1968: Florentino López Cuevillas
1969: Antón Noriega Varela
1970: Marcial Valladares
1971: Gonzalo López Abente
1972: Valentín Lamas Carvajal
1973: Arcebispo Lago González
1974: Xoán V. Viqueira López
1975: X. Manuel Pintos Villar
1976: Ramón Cabanillas
1977: Antón Vilar Ponte
1978: Antón López Ferreiro
1979: Manuel Antonio
1980: Alfonso X, O Sabio
1981: Vicente Risco
1982: Amado Carballo
1983: Manuel Leiras Pulpeiro
1984: Armando Cotarelo Valledor
1985: Antón Lousada Diéguez
1986: Aquilino Iglesia Alvariño
1987: Francisca Herrera Garrido
1988: Ramón Otero Pedrayo
1989: Celso Emilio Ferreiro
1990: Luís Pimentel
1991: Alvaro Cunqueiro Mora
1992: Fermín Bouza Brei
1993: Eduardo Blanco Amor
1994: Luís Seoane
1995: Rafael Dieste

1996: Xesús Ferro Couselo
1997: Anxel Fole
1998: Martín Codax, Johan de

   Cangas e Mendinho
1999: Roberto Blanco Torres
2000: Manuel Murguía
2001: Eladio Rodríguez
2002: Frei Martín Sarmiento
2003: Antón Avilés de Taramancos
2004: Xaquín Lorenzo
2005: Lorenzo Varela
2006: Manuel Lugrís Freire
2007: María Mariño
2008: Xosé Mª Alvarez Blázquez
2009: Ramón Piñeiro López
2010: Uxío Novoneyra
2011: Lois Pereiro
2012: Valentín Paz  Andrade

Valentín Paz Andrade

BRAULIO AMIEIRO CASABELLA, 2º ESO
JUAN JOSÉ  MONTOUTO CHÁVEZ, 2º ESO

A M E N C E RPaz Andrade: vida e obra

Rotulou: CRISTIAN FERNANDEZ LÓPEZ, 3º ESO

A SÚA VIDA

1898: Valentín Manuel Paz Andrade nace o 23 de abril en Lérez
(Pontevedra). Era fillo de Francisco Paz Cochón e Matilde Andrade.
O matrimonio vai ter tres fillas máis: Matilde, Carmen e Castora. Alí,
en Lérez, vai facer os seus primeiros estudos coa mestra Dolores
Cimadevila. Logo pasará o colexio Balmes de Pontevedra e os estudos
de segunda ensinanza faraos no instituto da cidade do Lérez.

1916: Coñece Castelao en Pontevedra e iníciase no xornalismo.

1917: Vai para Santiago de Compostela para facer os estudos
de Dereito.

1919: Participa, en Santiago, na 2º Asemblea Nacionalista que
preside Castelao

A M E N C E R Paz Andrade: vida e obra

1921: En maio, remata a carreira de Dereito, coa máxima nota
e empeza a exercer en Pontevedra. No mes de xullo ten lugar o de-
sastre Annual e foi mobilizado e enviado á fronte a África.

1922: Enferma e é repatriado no mes de febreiro. O 25 de xullo,
baixo a súa dirección, ve a luz o primeiro número do xornal Galicia.
Diario de Vigo.

1924: No mes de xuño pasa quince días no cárcere por dous
artigos que publicara no xornal Galicia, xornal que deixará de
publicarse en setembro de 1926.

1927: Comeza a sesorar á Sociedade de Armadores de Bouzas
La Marítima. Tamén inicia a súa colaboración na revista quincenal In-
dustrias Pesqueras que fundara José Barreras en Vigo.

1930: Noméano presidente do Grupo Autonomista Galego, crea-
do en Vigo.

1931: É candidato a deputado nas Cortes Constituíntes da II
República e participa en varios mitins. Tamén é membro da comisión
do Seminario de Estudos Galegos que vai elaborar o Anteproxecto
do Estatuto de Galicia. En decembro dese mesmo ano asiste á cons-
titución do Partido Galeguista en Pontevedra.

1932: O tres de xaneiro sofre un atentado na rúa do Príncipe en
Vigo no que recibe varios balazos.

1933: É profesor auxiliar na Escola Superior de Traballo de Vigo.

1936: É candidato ó Parlamento pola Candidatura Republicana
de Centro. No mes de setembro é desterrado a Verín onde atentan de
novo contra el.

1937: É desterrado a Requeixo da Queixa e máis tarde a Cas-
tro Caldelas e Pobra de Trives.



- 15 -

A M E N C E RPaz Andrade: vida e obra

1938: A comezos do ano vén para Vigo, pero en agosto é des-
terrado a Villanueva de la Serena na provincia de Badaxoz. O oito de
decembro dese mesmo ano casa, na Capela do Santo Cristo de
Ourense, con María Pilar Rodríguez Prada.

1940: En outubro, nace o seu fillo Alfonso.

1942: Comeza a dirixir a revista Industrias Pesqueras.

1949: Fai unha viaxe a París.

1950: O Centro Galego de Bos Aires invítao a dar unha serie de
conferencias. Tamén vai visitar Montevideo, Sao Paulo, Santos e Río
de Xaneiro.

1952: Vaise para Valparaíso (Chile) onde, invitado pola FAO,
imparte durante dous meses un curso de Economía Pesqueira.

1954: Imparte en México, de outubro a decembro, un curso de
Capacitación Pesqueira. Visita Nova York e Cuba.

1955: É enviado pola FAO a Bogotá coa misión da ordenación
xurídica e económica das pesqueiras.

1957: A publicación dun artigo en Industrias Pesqueras lévao
de novo ó cárcere durante un mes.

1960: Fúndase a empresa Pescanova, S. A. da que Paz Andrade
é vicepresidente.

1961: Sofre un grave accidente de tráfico en Pontevedra.

1963: Participa no II Congreso da FAO sobre barcos de pesca
que ten lugar en Londres.

1964: O sete de xuño é nomeado membro numerario da Real
Academia Galega. Tamén intervén no proxecto de crear o banco In-
dustrial de Galicia.

A M E N C E R Paz Andrade: vida e obra

1965: Como delegado do Centro Galego de Bos Aires, partici-
pa no III Congreso da Emigración que se celebra en Santiago nos
primeiros días de outono. Asiste tamén en Göteborg (Suecia) ó III
Congreso Técnico da FAO.

1969: Asiste e participa na Conferencia Internacional sobre
Investimentos na pesca que ten lugar en Roma.

1970: Participa na Conferencia Internacional sobre arrastre que
orgiazou a FAO en Reikiavik (Islandia). Ese ano sofre unha embolia
cerebral.

1974: Asiste en Caracas a III Conferencia das Nacións Unidas
sobre Dereito do Mar.

1975: Recibe o Pedrón de Ouro e intégrase na Xunta Democrá-
tica de Galicia.

1977: Foi elexido senador pola Candidatura Democrática
Galega.

1978: Ingresa, no mes de febreiro, na Real Academia Galega
cun discurso sobre «A galecidade na obra Guimaraes Rosa». Neste
mesmo ano recibe a Cruz de San Raimundo de Peñafort.

1979: Recibe a medalla da Cidade de Pontevedra.

1984: Recibe dúas medallas: a Castelao da Xunta de Galicia e
Medalla ao Mérito Social Marítimo. Preside a Asociación Amigos do
Museo de Pontevedra.

1986: En Vigo, no mes de maio, recibe a primeira Medalla de
Ouro da cidade de Vigo e o 29 de xuño o Premio Trasalba que lle
concedeu a Fundación Otero Pedrayo.

1987: O 19 de maio ten lugar en Vigo o seu pasamento. Foi
soterrado no panteón familiar no seu Lérez nativo.

Paz Andrade: vida e obra

BRAULIO AMIEIRO CASABELLA, 2º ESO
JUAN JOSÉ  MONTOUTO CHÁVEZ, 2º ESO

A SÚA OBRA:

1. en galego:

a) poesía:

. Pranto matricial, Edicións Galicia, Bos Aires, 1955

. Sementeira do vento, Galaxia, Vigo, 1968

. Cen chaves de sombra, Edicións do Castro, Sada 1979

b) prosa:

. A galecidade na obra de Guimaraes Rosa, Edicións do Cas-
tro, Sada, 1978

. Castelao na luz e na sombra, Edicións do Castro, Sada, 1982

. Galiza lavra a sua imagen, Edicións do Castro, Sada, 1985

. Epistolario, Edicións do Castro, Sada, 1997

2. en castelán:

. Los puertos nacionales de pesca en España. Aportación de Vigo
al estudio del problema, Unión de Entidades Viguesas, Vigo, 1928.

. Producción y fluctuación de las pesquerías, Unesa, Madrid, 1954.

. Principios de economía pesquera, FAO, Chile, 1854.

. Sistema económico de la pesca en Galicia, Citania, 1958

. Galicia como tarea, Edicións Galicia, Bos Aires, 1958

. La anunciación de Valle-Inclán, Losada, Bos Aires, 1967

. El capital como factor de desarrolo de Galicia, Banco del No-
roeste, a Coruña, 1970.

. La marginación de Galicia, Siglo XXI, Madrid, 1970

escolma

Rotulou:
 ADRIAN CARBALLEIRA MONTENEGRO, 3º ESO

2
Dor da paisaxe

Das augas deloridas, doce pranto
que escorra pola face das alboradas,
deica a raíz das herbas,
destilado na pinga dos orballos,
e dea seu latexo a noite e día
nas rezadoras choivas que soerguen
o canto-chao das tellas,
e o responso románico das gárgolas
sobre as pedras mortas de Sant Yago.

O cristalino pranto manadeiro
polos ollos das pontes,

De Pranto matricial

onde o pulso dos ríos esmorece,
e se acugula co solpor calado,
na verdecida soidade dos vales,
toda a dor da ribeira sen cantigas,
dos cruceiros e ánimas sen luz,
dos camiños sen lida labradora,
dos fogares sen angue gomarizo.

Pranto baril dos ventos galgadores
alimentados co sal da Ría,
que xa non baten velas de Rianxo,
e te chaman, Daniel, con voz ferida,
-nas agullas dos lentos piñeirales,
verdes coros arpados no Salnés-
ou con voz dos abismos, roncadeira,
na crátera fadal das oleaxes,
pé das rochas de Sálvora.

O salaio de ferro das motoras,
coa agonía da néboa e dos naufraxios,
chámante polas bocas de Marín;
e o nacarado choro das buguinas,
uivando nos salgados areales,
sobre as laxes rachadas dos cantiles,
nos cabos onde escachan as tormentas...
co folgo máis sostido e sonoroso
que brotara de peitos mariñeiros.

E aló, nos curutos desnevados
das serras estremeiras,
ou polas corredoiras dos lugares
esquecidos no ermo,
a corna inxel que tallan os pastores,
buguinada da urce,
ceiba tamén no azul fanal aberto
a coita da montaña taciturna,
ferida polo mesmo desconsolo.

 .

RÚSTICAS NAIS

Na cruz dos vosos corpos dobradizos
sobre oas agros de pan,
as raíces do barro floreceron.

Sangue o centeo foi,
o millo carne,
enfornados ao longo dos invernos
entre leira e lareira.

Só pola lei dos glóbulos que escoan
de vdrañas nacentes
a se xuntar na vosa ánfora salva,
aínda Galiza escoita o seu latexo,
as súas cores loce
sen adobíos emprestados,
no viveiro dos pobos en promesa,
como roseira que mantén vizoso
o ouro do seu polen,
de pétalas e arume o seu tesouro.

Longas maternidades
rechoiradas a fío no mandil,
para longas anadas sen amor,
o lenzo a relembrar das despedidas
trestemido no ar,
e a seguir para os tortos asoballos
da vida en soidade,
para o bater das neves e das chuvas,
pra fames e loitos
e naufraxios.

Mais pola seiva morna que alimenta
a ramada baril das vosas veas,

De Sementeira do vento

pola candea que nos vosos peitos
reenceden as as fontes matriciales
e os cruxoles do ser da nosa xente
coa voz que criou,
ás cinzas do pasado que destilan
nos úteros do tempo pata vir...
aínda nós somos nós.

A mesma mao para o sacho e para a teta,
na Virxe e no trasno amesma fe,
un agarimo ao neno,
outro agarimo
a benquerida sombra que deixara
no leito de follatos
o home que foi voso aquela noite.

Firmes seos de nai onde amadriga
das sementes o celme,
para recebar as íntimas fontelas
das que recibe os eu feitío o ser,
e para fundir nos eslabóns do sangue
os acentos do pobo xenerados,
o formento da loita,
a vontade de amar e resitir.

Rústicas nais de entranas repartidas
entre os fillos e os eidos,
cal se nos hemisferios da crianza
tamén zugaran os meniños leite
das úberes da Terra.

Eu sinto día e noite a me roer
a cega dor da vosa carne lúcida,
parideira de brancas andoriñas
no cedo xa tolleira para o amor,
a se trocar varona de mantelo,
sempre coa sorte revirada en trinca
ao timoeiro da pobreza.

Tamén sinto a desonda
do voso matriarcado escurecido,
orfo de lúa e de luceiro orfo,
a devalar axiña
sobre os areales do prsente
e cara as parameiras do porvir.

E se sinto unha esperanza,
ou na destinación od noso pobo
ou na perpetuación do noso ser,
arquiveiras da esencia dunha raza!
non é senón aquela
que aínda pór agora e sempre
na virtude baril do voso leite.

(Pousa Nova do Mar, 1966)

Catorce versos ao liño

É no liñar esguio onde se deita,
o vento, incorpóreo pelengriño.
E cando en nós o amor súa fonte arreita,
da febra do liñar e noso niño.

Galas de moza, lenzos do meniño,
camisa petrucial, fol da colleita,
alumiños do sono campesiño,
que a roca fía e o batan enfeita.

Seiva a frorir no corazón da serra,
febra arumal criada en crúa terra,
os mesmos peitos onde o pan se cría.

Co evalar das neves xermolado
ha quecer no layexo do magoado
sangue sin sol dos fillos da invernía.

De Cen chaves de sombra

Rotulou:
BRUNO ESTEVES FERNÁNDEZ, 4º ESO

«A lingua tínaa coma unha ferramenta que
nos abre enormes posibilidades no mundo»

Tucho Calvo, xornalist a e escritor

«Era un home culto e polifacético,
afable, complexo, firme e un

chisco terrulán, perfeccionista,
curioso, home de fiar… traballador

incansable e consecuente cuns
principios que mantivo ao longo

de toda a vida»

- ¿Cando e como coñeceu a V alentín
Paz-Andrade?

- Non gardo memoria dese momento
concreto. Supoño que sería en calquera oca-
sión en que como xornalista tiven que
pedirlle información ou a súa opinión sobre
algún dos moitos temas nos que era unha
voz autorizada. En todo caso, a nosa rela-
ción chega a ser máis significativa con moti-
vo de facerlle unha longa entrevista para un
libro que me encomendara a editorial SEPT.

A nosa relación
chega a ser

máis
significativa con

motivo de
facerlle unha

longa entrevista
para un libro

Tucho Calvo  (José Benito Calvo
Rego, La Guaira - Venezuela, 1954) é
fillo de Emigrantes, pero moi novo vén
para Loiba, no Concello de Ortigueira,
onde pasa a súa nenez. Cursa estudos
de Filosofía e Letras en Santiago e de
Xornalismo en Madrid. Comezou a súa
andaina como xornalista en El Correo
Gallego. Colaborou noutros medios
como La Región, Arriba, Opinion,
Ciudadano, Radio Francia Internacio-
nal e El País. Vencellado a La Voz de Galicia desde o ano 1976
onde chegou a Redactor Xefe de Accións Especiais.

No ano 2002 dirixiu a colección Biblioteca Galega 120 de
La Voz de Galicia e, despois as de Autores Galegos en Castelán
e Biblioteca Galega de Clásicos Universais.

En marzo de 2002, crea con Carmela González Boo, o
proxecto Biblos Clube de Lectores e a colección Mandaio para
os socios do Clube.

Vén as páxinas de  Amencer  xa que vén de publicar o libro
Valentín Paz-Andrade, a memoria do século XX.

- ¿Como foi a súa relación con el?

- Non foron moitas as veces que nos vi-
mos en persoa. O teléfono e os envíos de ida e
volta por correo, para ir pulindo o texto do libro,
permitíronnos avanzar con eficacia. Era o mellor
xeito de salvar os inconvintes que atopabamos,
sobre todo, pola súa intensa axenda. Sempre
me sentín moi cómodo con el e co cariño con
que me tratou, e moi agradecido pola confian-
za que depositou en min. Hai que ter en conta
que depositaba nas miñas mans a súa propia
biografía.

- ¿Como naceu a idea de publicar o li-
bro sobre Paz-Andrade?

- A editorial viguesa SEPT puxera en mar-
cha unha colección de libros de tipo biográfico
sobre figuras relevantes da sociedade galega.
A min encomendárame facer o correspondente
a Paz-Andrade. E iso deume ocasión de manter
con el unha das longas xuntanzas que ao longo
do tempo tivemos na biblioteca da súa casa de
Samil. Da  entrevista saíu o texto dun libriño
que nunca chegaría a editarse. Pero o proxecto
frustrado resultou tamén o xermolo do novo li-
bro. Vese que a Valentín lle cadrou o meu
traballo, porque foi el quen me comentou a
posibilidade de botar unha mirada a fondo á
súa vida, algo para o que consideraba que era
chegado o momento

-  ¿Como era Paz-Andrade?

- Como calquera persoa, difícil de definir

Sempre me
sentín moi
cómodo con
el e co cariño
con que me
tratou, e moi
agradecido
pola
confianza que
depositou en
min

en poucas palabras. Moito máis no seu caso,
pola variedade das súas actividades e a
proxección pública que tivo. Culto e polifacéti-
co, afable, complexo, firme e un chisco terrulán,
perfeccionista, curioso, home de fiar…
traballador incansable e consecuente cuns
principios que mantivo ao longo de toda a vida.

-  Paz-Andrade era, como di, polifa-
cético. ¿Qué salientaría de toda a súa
obra?

 - Nunha visión de conxunto, forzosa-
mente hai que recurrir ás súas palabras para
dar con ese "Galicia como tarea" que o im-
pregna todo na súa vida, tanto cando exerce
de avogado ou conselleiro de grandes
proxectos empresariais, como cando fai
xornalismo, ensaio ou poesía, ou no momen-
to en que trata con paixón figuras tan
sobranceiras como Castelao ou Valle-Inclán.

Culto e
polifacético,

afable,
complexo, firme

e un chisco
terrulán,

perfeccionista,
curioso, home

de fiar…

Nunha visión de
conxunto,

 forzosamente hai
que recurrir ás súas

palabras para dar
con ese "Galicia

como tarea" que o
impregna todo na

súa vida

-  Cinguíndonos á obra literaria, ¿Qué
opina dela? ¿Qué destacaría?

- A obra ensaística é fundamental. Aporta
unha mirada fresca de Galicia e os seus pro-
blemas cuns ollos que saben analizar a mar-
cha do mundo fóra da España pechada e
pretendidamente autárquica da dictadura. Pero
tamén a obra poética, aínda que reducida, ten
unha intensidade extraordinaria que nos remi-
te a momentos de tremenda dor na vida
persoal e colectiva.

-¿Gustoulle que lle dedicaran o Día das
Letras Galegas? ¿Por qué?

- Penso que foi un gran acerto da Real
Academia Galega. A complexidade da súa
actividade e obra son unha oportunidade para
que moitos sectores -como pode ser o empre-
sarial- se sumen á celebración. Quen
recomendou aos seus colegas galeguistas "pa-
sar da denuncia lírica á construción dun
pensamento socio-económico", pode facer
moito aínda por este país.

- ¿Qué idea tiña de Galicia? ¿Como a
concebía?

- "Eu non son un fanático nin sequera do
galeguismo", díxome Paz-Andrade nunha
resposta que figura no libro. Hai que ter en
conta esa premisa. Máis tamén que compartiu
amizade, ideoloxía e ata candidatura con
Castelao sen renunciar nunca, nunha vida tan

Aporta unha
mirada fresca
de Galicia e
os seus pro-
blemas cuns
ollos que sa-
ben analizar a
marcha do
mundo fóra da
España

longa, á súa herdanza. O papel mínimo irre-
nunciable de Galicia no Estado debería ser
o do Estatuto aprobado na República, e iso
foi o que defendeu nas negociacións da opo-
sición co Goberno de Adolfo Suárez. En todo
caso, a súa era unha visión do país aberta
ao mundo.

-¿E da lingua galega?

- Non hai dúbida: tíñaa por un tesouro.
En "La marginación de Galicia", editado en
1970, fala extensamente dela como unha
ferramenta que nos abre enormes posibili-
dades no mundo (e iso que Brasil non era
considerada aínda, como agora, unha das
grandes potencias emerxentes do mundo).
Di, por exemplo: "Durante mucho tiempo, el
problema (lingüístico) se ha encarado vol-
viendo los ojos al pasado. Contemplando a
la lengua propia como reliquia sagrada para
muchos antes que como realidad vivida por
muchos más. Limitando su campo de vigen-
cia a las villas y aldeas de Galicia, sin con-
ceder la importancia que realmente tiene su
esencial intercambiabilidad con el portugués.
Ni tampoco a lo que representa la posibili-
dad práctica de su utilización dentro de la
comunidad hablante que se extiende desde
el Navia al Paraná".

Escolleron as preguntas:
. BRAULIO CASABELLA AMIEIRO, 2º ESO
. JACOBO CHAO LOMBARDERO, 2º ESO
. DIEGO CORIDE YANES, 2º ESO
. JUAN JOSÉ MONTOUTO CHAVEZ, 2º ESO

A súa era unha
visión do país

aberta ao
mundo.

Non hai dúbida:
a lingua tíñaa

por un tesouro.



SOPA DE LETRAS

    por VÍCTOR AMIEIRO MASEDA, 4º ESO

Busca o nome de DOCE escritores ós que se lle dedicou o
Día das Letras Galegas

Rotulou:
CRISTIAN CORNIDE YANES, 3º ESO

A M E N C E R

CHISTES

Un veciño de Calvela díxolle a un de Cervical que fose tomar
un café a súa casa xa que compraran un telvisor.

O home de Cervical foi a pé ata a casa do veciño e este
ensinoulle o televisor que comprar. Encendeuno e estaban a dar o
tempo. Daban auga para os próximos catro días. Entón díxolle un ó
outro:

- Este televisor dá mal tempo porque está posto enriba da
maseira de salar os porcos e como ten humidade sempre vai dar
choiva.

=================

- ¿Que lle di un tomate a outro?
- ¡Oh, un tomate que fala!

XAIRO FORMOSO PENA, 4º ESO

SOLUCIÓN Á CHISPA DO NÚMERO 216

á sopa de letras

Rotulou: CRISTIAN FERNÁNDEZ LÓPEZ,3º ESO

1. AMENCER

. Celso Currás Fernández, Á revista AMENCER, no seu
trixésimo aniversario, 33

. Vicente Peña Saavedra, Constelación de amenceres, 37

. Perfecto Conde, Mil amenceres máis, 42

. Xoán Neira, Amencer, a madurez dunha revista, 43

. Félix Villares Mouteira, Amencer 1982-2012: trinta anos, 45

2.- ESCRITORES

. Xesús Alonso Montero, Proposta para o centésimo cabodano
de Manuel Leiras Pulpeiro (1854-1912), 47

. Armando Requeixo, Alvaro Cunqueiro: mindoniense irrepeti-
ble, 49

. Ramón Villares, Valentín Paz-Andrade como tarefa, 53

3.- DE TODO UN POUCO

. José Luis Novo Cazón, A casa dos Santomé en Mondoñedo,
55

. Xulio Valcárcel, De como estiven a pique de establecerme en
Mondoñedo, 60

. Xosé Ramón Freixeiro Mato, Algunhas notas sobre o galego
contemporáneo, 61

S U M A R I O
do

1.- AMENCER

Á REVISTA AMENCER, NO SEU TRIXÉSIMO
ANIVERSARIO

Celso Currás Fernández

Non podía térselle posto mellor nome. Nacía Amencer cando
amencía a nosa autonomía. Un ano despois do Estatuto, un ano antes
da Lei de normalización lingüística e o mesmo ano da normativización
da nosa lingua. O benquerido amigo Félix Villares Mouteira, grande
defensor da cultura galega, iniciaba unha publicación, pioneira como
revista escolar en Galicia e en galego. Non estaban a improvisar este
mestre e os seus alumnos de lingua e literatura galegas de 8º de EXB,
do Seminario Santa Catalina de Mondoñedo. Tres décadas de vida
demostran que a semente foi boa e a planta coidada mes a mes, con
cariño e desvelo. Xa que logo, o seu forte raizame mantén viva e sa a
Amencer, cando tamén alborexa o terceiro milenio.

O galego, a nosa lingua, é un dos principais factores
determinantes na conformación da sociedade de Galicia. A pesar dos
atrancos históricos que levaron este idioma a un prolongado
afastamento dos ámbitos formais, as sucesivas xeracións de galegos
mantiveron ao longo do tempo a lingua de seu, sobrevivindo ata hoxe,
cando, parello ás institucións de autogoberno, volveu acadar o status
de lingua propia de Galicia.

Unha das principais metas das institucións involucradas no
proceso de normalización lingüística foi eliminar os prexuízos e
fomentar as actitudes positivas cara á nosa lingua. Moito se ten
avanzado nestas tres ultimas décadas. Foron anos de introdución do
galego no ensino e na administración, de creación dunha radio e
televisión propias e de aprobación dun corpo lexislativo en materia
lingüística que abarca moitos ámbitos sociais. Foron tamén anos nos

especial 30 anos

que a lingua galega entrou nas tecnoloxías da información e da
comunicación; anos de grande avance no campo da investigación
lingüística, literaria e sociolingüística e tamén de promoción exterior,
a través da implantación desta lingua en corenta universidades do
mundo.

Foi, en fin, en setembro de 2004, cando, por iniciativa da
Consellería de Educación e Ordenación Universitaria, que tiñamos a
honra de dirixir,  presentábase no Parlamento de Galicia o «Plan xeral
de normalización da lingua galega», que era aprobado por
unanimidade, de acordo co establecido na citada Lei de
normalización lingüística, do ano 1983.

Moitas institucións e persoas colaboraron ao longo destes anos
nese proceso de normalización do galego, fomentando, ao mesmo
tempo, o coñecemento e estudo da nosa rica cultura. Amencer está
entre elas, por dereito propio. E coma elas, xa pasou á historia, a
eses trinta anos decisivos para a consolidación da autonomía de
Galicia. Dous son os grandes méritos desta publicación mensual: o
primeiro, a súa contribución á normalización lingüística. Foi moi
importante neses anos e segue a selo na actualidade. Entre todos
temos que conseguir que a nosa lingua non esmoreza. O ensino é o
ámbito social no que os esforzos normalizadores teñen unha maior
transcendencia. Os anos escolares son decisivos para a adquisición
de actitudes positivas cara ao idioma e exercen unha grande influenza
nos hábitos lingüísticos posteriores. Emporiso, estas iniciativas teñen
que ter o absoluto apoio dos responsables da política lingüística deste
país.

O segundo grande merecemento de Amencer está no ámbito
literario. Ademais de dar a coñecer diversos aspectos da cultura
galega, esta revista ven levando a cabo un moi destacable labor de
recollida de literatura popular, co fin de salvala dun esquecemento,
propio destes tempos. En Amencer recompiláronse adiviñas, cantigas,
contos, lendas, refráns, etcétera, que mesmo deron orixe a un libro,
«A carón do lume», que ocupa un lugar destacado na miña biblioteca.
Desde neno eu tamén vivín esta importante actividade, pois meu pai,
insigne mestre, levouna a cabo no veciño concello de Trabada.

especial 30 anos

Tampouco podía ter nacido Amencer en mellor lugar que nun
seminario. E se, por riba, este era o «Santa Catalina» de Mondoñedo,
na querida Mariña lucense, a ledicia non podía ser maior. Unha
institución secular cuxo nome significa semente. Semente non só de
vocacións sacerdotais, senón tamén educativa e cultural. Unha
institución que ven estando presente na vida social e intelectual do
pobo, levando a cabo unha función formativa inesquecible para todos
os que tiveron a sorte de pasar por ela. Dela saíron importantes
escritores e intelectuais. A fonda preparación dos seminarios,
especialmente a humanista, bótase moito en falta nesta sociedade
actual, obsesionada co materialismo e a superficialidade.

Nos anos en que estiven destinado en Burela, como inspector
de educación, correspondeume levar, por algún tempo, o seminario
de Mondoñedo. Impartíase nel o ciclo superior da entón educación
xeral básica. Hoxe acolle dous cursos máis, ao contar con toda a
ensinanza secundaria obrigatoria. Puiden comprobar a boa formación
que nel se impartía, prestando unha especial atención ao estudo da
nosa lingua e cultura. Vin nacer a revista Amencer, que recibo e leo
desde aquela. Anos despois, cando tiven a honra de dirixir a política
lingüística de Galicia, púxena como modelo de publicación escolar en
galego e axudeille, non tanto como merecía.

Debuxo de:
. ERNESTO BARRO JIMÉNEZ, 1º ESO

Hoxe, coa cabeza, que me permitiu facer as reflexións
precedentes, pero tamén co corazón, que me emociona nesta
entrañable celebración, quero darvos, a todos os que fostes e seguides
a ser responsables desta publicación, os meus máis sinceros e
entrañables parabéns. Ao actual director, Víctor Amieiro Maseda, e
ao seu equipo directivo; ao consello de redacción; aos profesores
responsables, orgullosos do bo traballo dos seus alumnos; e, en fin, a
todos os que, dun xeito menos directo, colaboran con esta revista,
que segue amencendo cada mes para ben de Mondoñedo e de
Galicia.

Dous valores moi importantes han seguir mantendo viva a
Amencer: vontade e esforzo. Sen eles, hai tempo que xa non existiría.
Calquera educación, calquera empresa importante, ten que contar con
eses sólidos piares, para que o edificio non se derrube. Desexo que
sigades traballando así. O éxito seguirá garantido e axuda non vos ha
faltar. A min, coma sempre, téndesme á vosa disposición.

Sendo Cunqueiro de Mondoñedo e habéndose ocupado tantas
veces del esta revista, teño que rematar desexando que todo o bo
traballo que vindes levando a cabo serva, polo menos, para que
AMENCER dure «mil primaveras máis»

Santiago, 5 de abril de 2012

Celso Currás Fernández

Debuxo de: ADRIÁN CARBALLEIRA MONTENEGRO, 3º ESO

CONSTELACIÓN DE AMENCERES

Vicente Peña Saavedra

O feito de que unha revista escolar infanto-xuvenil cumpra trinta
anos de traxectoria ininterrompida, constitúe un acontecemento
prodixioso e, por conseguinte, merecente de ser conmemorado con
relouco. Nos tempos que corren, tal vixencia regular e estabilizada
tampouco se subtrae da categoría de extraordinaria se lla aplicamos
ás publicacións periódicas baixo a tutela das persoas adultas,
calquera que sexa a súa variante, o seu perfil ou o escenario de
aparición e distribución que teñan para si.   Cousa curiosa: a actividade
xornalística colexial e colexiada dos rapaces de hoxe —dalgúns deles,
alomenos coma os que aquí nos ocupan— serve de modelo e espello
para o quefacer dos maiores.  Ás avesas do que, consonte nos
testemuñan voces cualificadas, ocorrera cando aló polo ano 1905 viron
a luz os primeiros xornais infantís de Galicia, redactados e
confeccionados polos nenos e as nenas das escolas públicas de Santa
Marta de Ortigueira. Nos comezos, de maneira enteiramente manual
e artesanal, coma case sempre veu sucedendo nestas artes até hai
ben pouco. Refírome a El Gallego e El Escolar, para non desviarme
do fío do relato. O primeiro, un enigma do imaxinario do que só
recibimos a nova da súa aparición. O segundo, pura ourivería do que
a fotocopia salvou —de milagre e coas feridas que os anos deixan en
pezas tan fráxiles, efémeras e sensibles— a herdanza que
recibiriamos, e permitiu difundir logo tanto as achegas aurorais daquel
medio xenuíno como a práctica totalidade dos pregos sucesivos da
serie. Unhas e outros, parte esencial do que hoxe demos en chamar a
cultura da escola, os piares que ancoran a súa identidade. E, por que
non dicilo: o cordón umbilical que xungue as institucións de ensino
coa súa contorna. Ao evocar o alborecer daquela singular experiencia,
á volta de seis décadas extensas (1968), Rafael Armada Sagrera, o
neno director das follas manuscritas, que decontado sairían impresas,
declaraba: «Un día [el maestro] les dijo [a sus alumnos] que sería
muy bonito jugar a las cosas de los hombres, y como los niños
querían ser hombres, se prestaron con gran entusiasmo al juego

que les ofrecía. Hizo niños periodistas y surgió un periódico de niños;
hizo niños artistas, y con el arte en una mano y el cuarto poder en la
otra, comenzó su bella labor. Un juego de niños jugando a las cosas
de los hombres».

Pois ben, como sostiña ao principio, os máis novos de arestora
dannos leccións aos maduros. Pero non unicamente por mor da
delongada perdurabilidade da que conseguiron dotar ao seu voceiro
xornalístico, senón tamén por outros aspectos non menos importantes,
verbo dos cales convén reparar. Aquí eu citarei un tan só, para non
resultar demasiado prolixo nesta nota telegráfica de lembranza,
recoñecemento e suxestións.

Sempre me chamou a atención o fondo compromiso asumido
e amosado en cada número de Amencer polos seus directivos,
redactores, colaboradores e responsables coas culturas e o idioma
que ten de seu o país que habitamos. Emprego adrede o plural para o
primeiro caso e o singular para o segundo. Este último aparece
avalado polo mesmo Estatuto de Autonomía (1981) cando no artigo
5º, punto 1 asevera de xeito literal: «A lingua propia de Galicia é o
galego». No primeiro suposto, a cuestión tampouco presenta ningunha
complexidade. Por fortuna, vivimos nunha Terra de culturas diversas e
plurais. Hai unha cultura popular, composta de manifestacións
materiais e inmateriais, físicas e espirituais que se foron forxando e
decantando no decorrer dos séculos, e simultaneamente transmitindo
como legado vivo e imperecedoiro —se ben tantas veces en situación
de abandono, menosprezo ou desleixo— de xeración en xeración, a
través das relacións de sociabilidade e de convivencia comunitaria
ou colectiva. A unha das vertentes desa cultura popular prestoulle
especial atención, coidado e mimo Amencer na súa dilatada
traxectoria trintenal. Ao longo de máis de douscentos números, as
tradicións e os costumes, os refráns e os ditos, os trabalinguas e as
adiviñas, os romances e as lendas... contaron cun espazo moi acaído
para a súa recolleita e escolma neste permanente e cambiante
escaparate visual. E coa idea de darlles a integración requirida, en
beneficio do lector, e lograr que acadasen maior valorización,
compiláronse despois nun volume de seu (1999), o cal precisa con

urxencia ser actualizado e ampliado de maneira que calquera o teña
a man de forma doada .

A carón desta rica e variada produción, a «outra cultura», adoito
académica e requintada, elitista e minoritaria, pero sen dúbida
encarnada na cerna do país e  labrada polas súas mentes máis lúcidas,
que cohabitou en harmonía coa devandita, afastada das tensións, as
confrontacións e os conflitos. Mesmo dialogando con ela de  ti a ti e
na procura dunha hibridación por forza nutricia e enriquecedora. Velaí
unha fermosa lección de progreso e modernidade, sustentada na
tradición e na innovación. Unha mensaxe de frescura e reconforto para
este século XXI que entre atrancos e desencantos vimos percorrendo,
por veces dá a impresión de que sen norte, compás nin guieiro.
Conciliar, conxugar, integrar, incluír, sumar, engadir, anoar, fundir..., que
verbos tan fermosos para edificar porvires esperanzadores,
adiantados xa en multitude de «amenceres».

Pero non todo poden ser loanzas e aloumiños neste fuxidío
apunte de présa. Ao se frisaren os trinta anos —e antes tamén, por
suposto— hai que fixarse retos, e metas que comprometan a un co
pasado e co futuro. E entre os desafíos que a min se me ocorren,
agroma unha tarefa que xulgo de primeira orde para que esta
constelación de «amenceres», fermoso e valioso galano, permaneza
de agora en diante con garantía de continuidade, de transvase e
espallamento, alén das turbulencias episódicas e dos insospeitados
avatares sobrevidos entre o balbordo e a picaraña.  Esa tarefa
consistiría en ir pouco a pouco dixitalizando a colección, o acervo
acumulado de letras multicopiadas e impresas nestes seis lustros de
fecunda e gozosa singradura. Porén, quero matizar con xúbilo, como
aviso para navegantes de esporádicas travesías, que a partir de 2011
disponse de Amencer en formato PDF a fin de que poida ser
consultado, lido ou descargado libremente polos internautas [http://
www.mondonedoferrol.org/amencer.htm]. Emporiso, a miña proposta
aquí formulada —acaso con demasiada ousadía— atinxe ao repertorio
íntegro da cabeceira que de momento non se atopa ao dispor dos
lectores por esta vía. Entendo que cómpre facelo para darlle a
visibilidade que reclama, por méritos propios, conferíndolle un valor
engadido a toda ela. E principalmente fago este espontáneo
chamamento de cara a facilitar o acceso aos seus contidos a cantos
por interese e curiosidade ou tamén por razóns de obtención de
saberes e procesos de indagación se propoñen furgar nos seus
arquivos como fonte informativa.

E aínda engadiría algo máis, sen deixar de admitir que o
suxerido xa supón esforzo e carga dabondo. Canda esa luminosa serie
de «amenceres», animo a escanear toda unha morea de pequenas
publicacións, folletiños, case panfletos icónico-verbais de intelixencias
mozas (opúsculos, lles chamarei eu en termos ortodoxos) que foron
aparecendo nesa casa de estudos —precursora ou restauradora en
tantos mesteres extracurriculares—, cando menos dende a década
dos 60 do pasado século, e dos que a miña acordanza e o meu
particular arquivo de xoias impagables —con exclusiva estimanza
simbólica e afectiva— gardan algunha preciosa e prezada prenda.
Se así se fai, o caudal pleno do manancial de creatividade e sabenza

que se veu reunindo neste extenso periplo, poderá poñerse ao dispor
non só de Galicia e dos galegos, senón ademais do mundo enteiro,
aínda que non sempre alí onde cada quen resida. Un tesouro que
moitos volo agradeceremos e que fará máis universal unha obra
silandeira, tecida con agarimo e tesón durante tantas horas e tantos
días, sen que callase o desalento. Non poucos xa coñecen ese filón e
botaron man del con dignidade, elegancia e proveito. Pero estou
seguro de que se incrementará sensiblemente a cifra de visitantes e
usuarios que percorran ás vetas que o conforman se se decide
difundilo a través da rede, aproveitando as enormes potencialidades
proxectivas e multiplicadoras da plataforma electrónica. Unha maneira
de ser e estar no mundo de hoxe. Non a única, pero si a que abrangue
superior cobertura, sen bordear, así e todo, os confíns planetarios como
con frecuencia se pregoa. Daquela, tarde ou cedo, nas datas en que
iso acaeza —se o xulgades a tergo— brindarásenos outra magnífica
oportunidade para a celebración conxunta dun fito sobranceiro na vosa
exemplar e apaixonante angueira.

Os meus parabéns máis emocionados polo xa conseguido e
os azos entusiastas e cálidos para transitar en diante por vieiros non
explorados, nin se cadra sequera dexergados a esta altura. Se fostes
quen de modelar memorias tamén o seredes de fiar futuros.

Vicente Peña Saavedra

Brandía-Compostela, primavera luminosa, entre quente e fría, de 2012

Mil amenceres máis

Perfecto Conde

Cando pasen os anos e Víctor Amieiro Maseda repase a súa
vida, seguramente ha sentir unha enorme satisfacción por ser o
alumno de 4º de ESO que lle tocou dirixir Amencer cando cumpriu os
primeiros trinta anos da súa vida. Non é pequeno o mérito de tamaña
singradura nun país no que as pubricacións periódicas máis xeuínas
nacen e morren case como as frores dos toxos.

Se ese camiño é andado, ademais, nunha vila coma de
Mondoñedo, a honra que lles compre a todos os que fan posíbel a
existencia desta revista non fai máis que encherse de valores
engadidos, porque xa é de nota resistir tres décadas escribindo e
publicando no berce de Cunqueiro, Leiras Pulpeiro, Noriega Varela
ou Díaz Jácome, e a carón da lembranza histórica do mariscal Pardo
de Cela.

Se cadra é ese ambiente secular de Mondoñedo, as San Lucas
e a súa Virxe dos Remedios o que fai posíbel que Amencer amenza
tanto tempo. Pois que siga tendo mil amenceres máis.

Imos  celebrar os trinta
anos de vida da revista
Amencer do Seminario
Conciliar Santa Catalina de
Mondoñedo . T rinta anos
saíndo a rúa de xeito
ininterrompido, 217 números
publicados. É toda unha
efeméride porque dan moito
que encher , moito que
traballar e implican moita
constancia. Sabémolo ben
os que tentamos motivar aos
rapaces para completar un
ou dous  xornais escolares
ao ano.  Ademais este tipo
de publicacións ten unha
dificultade engadida que é
o cambio dos equipos de
redacción polo lóxico paso
das xeracións.

Amencer mostrou
nestes trinta anos unha
andaina ex emplar ,  sempre
mello-rando a calidade nos
contidos e coidando o
formato, un formato sinxelo
pero atractivo, distinto ao
doutras revistas escolares.
Ten un v alor  engadido

importantísimo: o de estar
escrita en galego, a lingua
do pobo,  desde os seus
comezos; compromiso nada
fácil naqueles momentos.
Impagábel a súa contri-
bución á normalización
lingüística.

Dentro das súas
seccións a miña favorita,  e
xa o dixen con motivo do
vixésimo aniversario, pero
volvo facer fincapé é  A
carón do lume,   polo que
ten de recolleita da
sabedoría popular da zona
de influencia do seminario
(fundamentalmente a T err a
Chá e a Mariña). Contos,
romances, ditos, lendas,
refráns, cantigas… Un
tesouro gardado celosa-
mente, de xeración en
xeración. A transmisión oral,
que  está a piques de
desaparecer  engulida por
esta  globalización alleante,
preservou esta riqueza.

Amencer, a madurez dunha revista

Xoán Neira

   Reparo nas páxinas

creativas de poesía que
seguen o ronsel das
brillantes plumas da escola
poética do seminario, que
tan ben escolmou no seu
libro, o grande amigo, Félix
Villares.

    Son de grande interese os
monográficos porque
profundizan na vida e obra
de autores relacionados  con
Mondoñedo. Lembro con
especial devoción o dedicado
a Aquilino Iglesia Vilariño no
centenario do seu
nacemento ou o último,
tamén con este motivo, de
Alvaro Cunqueiro, e gusto
das entrevistas a persoeiros
importantes da nosa cultura
como a D. Francisco

Fernández del Riego ou a
Ramón Loureiro polo que as
súas  visións achegan sobre
temáticas vencelladas coas
nosas letras.

    Moitos son os
recoñecementos,  tamén son
moitos os merecementos,
que recibiu e recibe a revista,
considerada unha das
mellores de Galicia, senón a
mellor , no seu eido , o que
demostra unha madurez
consolidada.

    Por iso os meus parabéns
a todos os que  fan posíbel
que chegue as nosas mans,
desde os alumnos
redactores «xornalistas»
pasando polos animadores e
impulsores permanentes
entre os que está Félix ata
as entidades e organismos
colaboradores. Por exemplo,
agrada ver na contracuberta
o logotipo do ámbito cultural
do Corte Inglés.

Ánimo e a cumprir
moitas primaveras máis
porque cada Amencer é
unha raiola quente na
«cunquiña deleitosa».

Xoán Neira

1. antecedentes

A revista AMENCER non nace dun xeito casual. De feito, tivo unhas
revistas que podemos dicir que foron un pouco uns antecedentes. O 11 de
abril de 1959 saíu á luz o primeiro número da revista JUVENTUD, unha
revista que editaban os Filósofos -daquela no Seminario de Mondoñedo
había coma tres comunidades: os Latinos, os Filósofos e os Teólogos-.
Desta revista saíron sete ou oito números. Estaba feita a multicopista -
unha multicopista de alcohol- e escrita en castelán.

A finais dos anos cincuenta e principio da década dos sesenta no
Seminario Menor de Mondoñedo -3º, 4º e 5º de Latín e Humanidades- facíase
un periódico mural que se chamaba “PALESTRA” e que se renovaba, se
non me lembro mal, cada semana e no que se expoñían diversos traballos
dos alumnos.

O primeiro de novembro de 1963, nacería a revista TRAPECIO
que viña a substituír a JUVENTUD. Teño que dicir que durante os tres anos
en que cursei Filosofía -do 63 ó 66- fun do Consello de Redacción. TRA-
PECIO tamén é feito a multicopista, ó principio de alcohol e despois xa
nunha multicopista eléctrica.

No ano 1967 publicáronse catro números dunha revista chamada
SOL, feita tamén a multicopista e en castelán.

Polo ano 1973, eu intentei facer unha revista e lémbro que fun á
Delegación de Cultura a Lugo e alí falei co amigo Xulio Xiz para ver qué
trámites había que facer. Recordo que me dixo que había que facer os
mesmos trámites que para editar El Progreso. Houbo, polo tanto, que de-
sistir do intento e habería que esperar tempos mellores. O que si se publi-
caron foi dous pequenos folletos: un titulado “Letras Galegas”, que leva a
data de 17 de maio de 1963, e outro, “Os nosos latexos” no que se repro-
ducen os traballos literarios premiados no concurso convocado co gallo
do Día das Letras Galegas de 1973. Este folleto leva a data do 8 de xuño.
Ámbolos dous folletos están escritos en galego. O 17 de maio de 1975
publícase outro folleto titulado “Día das Letras Galegas. Homenaxe a
Castelao”, tamén escrito enteiramente en galego.

Félix Villares Mouteira

AMENCER 1982-2012: TRINTA ANOS

2. nace AMENCER

Pero para publicar a revista tan esperada habería que agardar ata
o ano de El Señor de1982. Corría o mes de abril. A primavera estaba moi
adiantada. O campo de fútbol estaba cheo de margaridas e pola fiestra
aberta da aula entraba un recendo a flores e herba verde. Os paxaros
cantaban ledos e andaban a facer os seus niños -os máis adiantados, xa
coidaban das súas roladas-. Estabamos nunha clase de Lingua e Literatu-
ra Galegas en 8º de EXB -na aula «Fanego Losada», que hoxe ocupa
terceiro de ESO-. Falabamos dos medios de comunicación e eu levara á
clase varios xornais e unha revista escolar, chamada “Bágoa”, feita a mul-
ticopista, que editaba daquela o Colexio Público “Virxe da Soidade” de As
Gándaras de Lugo. Entón un dos rapaces, cando viu a revista, preguntou:

- ¿Por que nós non facemos unha revista así?

Estivemos falando e vendo as posibilidades que había para levar
adiante a edición dunha revista. O caso foi que naquela mesma clase
quedaron elixidos os respresentantes de 8º de EXB no Consello de Re-
dacción. Naqueles mesmos días fóronse escollendo os representantes
nos outros niveis de EXB. Logo procederíase, por votación democrática
entre tódolos alumnos de EXB, á elección de director. Saíu elexido un rapaz
de Valdoviño, Miguel Anxo Pérez Fernández. A revista estaba en marcha,
pero faltaba o nome. Fíxose unha votación entre os alumnos e saíron va-
rios, entre eles os máis votados foron: AMENCER, Alborada, Vagalume,
Mondoñedo... Rexeitouse Vagalume porque daquela publicábase unha
revista en comic titulada así. O nome elixido, por maioría, foi AMENCER.
Gabino Domínguez Lama, daquela alumno de 8º de EXB, deseñaría a
cabeceira da revista que permaneceu inalterada desde o comezo. A fin de
abril daquel ano de 1982 o número cero estaba na rúa. Así naceu a revista
AMENCER. Os medios eran moi rudimentarios e ademais, polo menos
nos primeiros números, non contabamos co apoio da dirección do
Seminario. O número cero vendeuse a cinco pesos para poder así cubrir
os gastos. Lembro que foramos o director, o redactor xefe e mais eu levarlle
un exemplar a don Miguel Anxo Araúxo, daquela Bispo de Mondoñedo, que
nos deu mil pesetas co que cubrímos os gastos do número cero e aínda
nos sobraron unhas pesetas. Don Miguel dixéranos que o difícil non era
empezar senón continuar. Foise continuado e aquel pitiño tremente e
curioso que racha a casca do ovo para nacer, que aparece na tapa do
número cero, foise convertendo pouco a pouco nun galo varil e repoludo...
Así naceu AMENCER, que xa chegou ó número douscentos dezasete.

PROPOSTA PARA O CENTÉSIMO CABODANO DE
MANUEL LEIRAS PULPEIRO (1854-1912)

Xesús Alonso Montero

Galicia ten a obriga (moral e literaria) de homenaxear, neste ano,
a don Manuel Leiras Pulpeiro, home de ben onde os haxa e autor de
poemas moi valiosos, todos eles escritos nun galego rico, enxebre e
expresivo que aínda hoxe len con fruición os lingüístas máis esixentes.
Mondoñedo, patria do escritor, debería iniciar e liderar, en Galicia,
estas celebracións e non agardar ó nove de novembro, data do
pasamento, hai cen anos, daquel egrexio cidadán, tan egrexio que na
súa campa inscribíronse estas palabras de ouro: «Amou a verdade e
practicou o ben». (Nos fedorentos tempos de hoxe paga a pena re-
cordar, unha e cen veces, este epitafio, tan merecido).

Sabido é que don Manuel, como home de Letras, foi, ademais
de poeta, un intelectual «demófilo» que coñecía moi ben o «humus»
lingüístico e literario da comarca mindoniense, e nela recolleu, con
xeito e afán, vocábulos, locucións, paremias e cántigas, fonte na que
aínda, cen anos despois, bebemos con deleite e aproveitamento.

Médico, exerceu na súa terra a profesión con tal entrega e espírito
filantrópico entre as clases subalternas da comarca que mesmo chegou
a ser venerado, na vila e nas aldeas, en moitos fogares humildes. Foi
tamén un home de moita coraxe cívica, tanta que, en 1888, desafiou a
mentalidade clerical e pacata de Mondoñedo casando polo civil coa
filla duns xornaleiros da que tiña dous fillos. Era, en realidade, un home
de principios, sempre disposto a exercelos.

Amencer, a revista escolar de Galicia que máis parabéns mere-
ce desde hai décadas, debería dedicar especial atención á vida e á
obra literaria de don Manuel Leiras, mindoniense, como é ben sabi-

2.- ESCRITORES

do, que estudou no seu Seminario. É certo que o estro civil de Leiras
Pulpeiro foi duro, moi duro, co comportamento e as actitudes da Igrexa
Católica do seu tempo, pero non lle faltaba razón. Eu penso que, cando
Leiras Pulpeiro atacaba ó Clero («á cregaxe»), non o facía, totalmen-
te, desde fóra das crenzas cristiás. (O mesmo lle aconteceu, case
nas mesmas datas, á musa anticlerical de Curros Enríquez). Que don
Manuel Leiras estivese alleo ás formalidades eclesiásticas (na vida e
no enterro civil) non implica, necesariamente, que estivese totalmente
alleo a ese lume moral que moitos homes de ben percibiron na
améndoa do cristianismo primitivo. «Rebus sic stantibus», convén
lembrar unha vez máis este breve poema do gran don Manuel Leiras:

Entre os pobres que xememos
inda o Belemnita reina,
pero entre cregos?... ¡Entre cregos,

nin siquera!!!

Xesús Alonso Montero*

Vigo, 16-3-2012

* Catedrático emérito da Universidade de Santiago de Compostela.
Membro numerario da Real Academia Galega.

ALVARO CUNQUEIRO: MINDONIENSE IRREFUTABLE

Armando Requeixo

Autoridades, veciñas e veciños, amigas e amigos todos:1

Máis unha vez atopámonos neste Salón Nobre do Excelentísimo
Concello de Mondoñedo para honrar a memoria do Príncipe das Letras
da nosa cidade nesta data do seu trixésimo primeiro cabodano.

O espírito de don Álvaro Cunqueiro aboia, pneumático e
melancólico, nos recantos máis miúdos desta levítica e antiga sede
episcopal, que non se entende cabalmente sen a lembranza de quen
foi o seu máis insigne divulgador, o máis senlleiro dos seus intérpretes,
valeco amador do seu espazo natalicio con inquebrantable adhesión.

Nestes días que nos tocou vivir lembro con frecuencia as palabras
sempre sabias de don Álvaro, o seu maxisterio lúcido en tantas e
sobre tantas cuestións. E quero pensar que volver ás súas ensinanzas
nos ha servir hoxe, outra volta, para atopar un guieiro fidel neste
proceloso océano de crises que ameaza con asolagarnos.

Teño para min que don Álvaro, que confesaba profesar a mesma
fe que as vellas rezadoras, cría firmemente en tres cousas ás que
endexamais renunciou e sobre as que se manifestou apaixonadamente
en máis dunha ocasión. Esas tres esencias indisolublemente
entrañadas nese portento da natureza que foi don Álvaro non son senón
a súa mindonicidade radical, a fonda asunción identitaria do galego
como fala na que entendía o universo mundo e a querenza admirativa
e sentimental polas nosas tradicións, por ese imaxinario popular que
leva séculos contando e cantando as máis fermosas historias.

1 Este texto foi lido no Salón Nobre do Concello de Mondoñedo o 28 de febrero do
2012 con motivo da Ofrenda Floral anual realizada a Álvaro Cunqueiro en memoria
do aniversario do seu pasamento.

Que don Álvaro amaba Mondoñedo dende que tivo acordo
seméllame incuestionable. Toda a súa vida, toda a súa escrita
aparecen tramadas por esa devoción case mística a unha Terra e un
Pobo que en ningún momento deixou de aniñar na súa mente e no
seu cor, tal como el mesmo confesou:

Nacín en Mondoñedo, si. É unha vella cidade con
bispado, catedral, no fondo dun val moi pequeno
pero moi fermoso, cunha longa familia miña alí e
nos vales próximos, nas aldeas veciñas. ¡Moito
campesiño e moito labrego na miña familia!

Dunha maneira ou doutra en todos os meus libros
está un pouco Mondoñedo. Todas as cidades
pequenas das que falo son un pouco a miña cidade
por moi diferentes que sexan. Tanto me dá que sexa
unha cidade grega a onde chega Ulises ou unha
cidade da Bretaña a onde chega o sochantre coas
ánimas, todas as cidades son un pouco a miña
cidade (Giacomo Ricci, «Entrevista a Álvaro
Cunqueiro», en Celtismo e magia nell’a opera de
Álvaro Cunqueiro, Perugia, Universidade de Perugia,
1971).

De igual maneira, don Álvaro non concibía ser dun país como o
mindoniense e, por extensión, do antigo Reino de Galicia sen levar
marcado a lume no propio adn espiritual unha lingua: a galega.

Dende o primeiro momento tivo a certeza absoluta de que ser
galego era, antes nada, arrolar na verba propia. Por iso, xa no recuado
1969 respondía nunha entrevista ao xornalista castelán Antonio R. de
las Heras:

Para min, do galego, o máis importante é o
mantemento da lingua. O galego é, ante todo, a
lingua (Antonio R. de las Heras, «Fantasía y evasión
en la literatura», ABC, 17-4-1969).

Certamente, don Álvaro non deixou nunca de militar na causa
do idioma, que considerou decote axial, mostrando por el grande
preocupación e revelando con clarividencia asombrosa algúns dos
males que aínda hoxe o atafegan. Escoitemos, senón, o que declaraba
sobre os perigos da ritualización lingüística á periodista e escritora
Margarita Ledo Andión poucos meses antes de deixarnos:

Para min o problema capital radica en que no
momento en que o galego parece salvado e
consolidado como lingua culta acontece que os
mariñeiros, os campesiños, artesáns e obreiros
queren que os seus fillos falen castelán por un criterio
utilitario e porque aínda se conserva esa especie
de lastra social de que falar castelán é falar ben.
Corremos o perigo de que o galego, idioma da
maioría, pase a ser lingua só intelectual e dunha
clase media ilustradilla, con certa vocación cara ao
país tinguida de emoción (Margarita Ledo Andión,
«Entrevista inédita do ano 1973», Coordenadas, 2,
1982).

Non nos levemos a engano. Don Álvaro tíñao claro. Para el era
evidente que ser galego, xenuinamente galego, tiña unhas implicacións
innegociables. Nas súas palabras:

Que a xente se dea conta de que non se pode
vivir sen un país ao fondo, que non é o mesmo…

Azaña dixo unha vez: «yo soy español como el que
más, pero igual sería patagón o samoyedo». Ben,
pois non é verdade, non se é igual castelán que
patagón ou samoiedo. Un ten que vivir nunha terra
determinada, ten que vivir a hora desa terra e é a
única maneira de que un sexa válido non só para
os seus, senón para toda a xente do mundo, e isto
hai que dicilo así (Margarita Ledo Andión, «Entrevista:
Álvaro Cunqueiro: creador e creedor cun país ao
fondo», A Nosa Terra, 16/22-5-1980).

Xa que logo, entendo que non é posible definir a personalidade
intelectual e literaria de Cunqueiro sen ter presente a que el chamou a
súa mindonicidade «irrefutable», a súa decida aposta polo idioma de
noso —o que non foi óbice para que, como moitos outros xenios da
literatura que na historia foron, redactase noutras linguas algunhas
pezas mestras da escrita do pasado século— e a súa proximidade
admirativa co territorio da tradición oral galega e da cosmovisión
antropolóxica e etnográfica que alimenta esta.

Tal é para min hoxe a grande ensinanza que como mindonienses
nos transmitiu a todas e a todos: temos de ser dun lugar (o noso
Mondoñedo milenario), temos de ollar a vida dende un sangue
lingüístico que nos reconcilie co noso verdadeiro ser histórico e cultural
(o galego) e temos de saber incorporar ao noso presente o vizoso
herdo da tradición, ese fértil humus no que enraizamos e sen o cal
nada seriamos senón esmorecentes árbores aéreas.

En memoria e homenaxe de quen amou a Mondoñedo, de quen
amou a nosa lingua e de quen amou o noso ser histórico, vaia agora
a lectura destes versos dun dos monumentos literarios que nos legou,
o poemario Herba aquí ou acolá, para moitos un dos fitos de maior
fulgor da nosa escrita de calquera tempo. Coa miña incondicional
devoción, don Álvaro.

Armando Requeixo

VALENTIN PAZ-ANDRADE COMO TAREA

Ramón VILLARES

Na biografía intelectual de V.Paz-Andrade sobrancea un libro publicado en
Bós Aires, na editorial Citania,  que leva por título Galicia como t area (1959).  O
libro foi o resultado dunha serie de conferencias proferidas polo autor en diferentes
institucións de Bós Aires, cando fora convidado a participar no cincuentenario da
fundación do Centro Gallego daquela cidade, en xullo de 1957. O libro tiña algo de
seminal, por ser a primeira achega a unha visión completa de Galicia desde a
perspectiva económica. De feito, o seu primeiro titulo era «Galicia en números»
que, felizmente, foi mudado por influencia probable de Luis Seoane.

No prefacio do libro aseveraba o seu autor que para él Galicia non era
«algo que nos ha sido dado irremediablemente hecho y, en parte, contrahecho»,
senón que Galicia se debería entender como «algo que hemos de hacer, o rehacer,
todos los días». Era todo un programa económico e material, pero tamén cultural
e espiritual. Un programa propio dunha persoa de reflexión e de acción, que estaba
atenta ás correntes intelectuais do seu tempo e que teimaba en aplicalas á realidade
galega.  Pasou máis de medio século e aquela idea forte segue en pé. Pero agora,
como figura central do Dia da Letras Galegas de 2012, ábrese unha nova tarea,
que é a de repensar e mesmo imaxinar Galicia da mán deste autor e da sua
fecunda biografía.

A figura de Paz-Andrade permite revisitar un capítulo esencial da cultura
galega como foi o xornalismo, como práctica profesional e como concepción
empresarial. É ben sabido que o xornal Galicia  (1922-1926) foi un exemplo de
publicación moderna, independente e galeguista, que se distanciou claramente da
prensa de partido ou dos diarios de «avisos» e comerciais tan frecuentes aínda
naquela época. O moderno xornalismo galego ten neste diario un precedente,
ademáis, pola calidade dos colaboradores que nel se reuniron, desde Castelao ou
Vicente Risco ata Otero Pedrayo ou Blanco Torres. Esta vocación pioneira  de
Paz-Andrade tivo continuidade no xornalismo profesional, como é a revista
especializada Industrias Pesqueras , cabeceira fundada en 1927 e que felizmente
aínda segue viva, como un raro exemplo de lonxevidade nun campo de tan difícil
supervivencia.

Pero a longa vida desta revista non é realmente unha casualidade. Expresa
a verdadeira paixón de V.Paz-Andrade polos asuntos pesqueiros e, máis
amplamente, polo mundo do mar. Ten mérito que nunha terra de esmagadora
hexemonía da terra como lugar de traballo e mesmo de identidade, houbera persoas
que reclamasen protagonismo para o mar. O mar foi a grande novidade da historia
galega do século vinte, como motor dunha revolución industrial moderna basada

na pesca e na conserva, e como camiño de ida e volta dos fluxos migratorios entre
Galicia e América. A esta chamada do mar responderon empresarios conserveiros
e navais, pero tamén técnicos que foron quen de pensar e de analizar as
potencialidades da pesca. Neste campo, V.Paz-Andrade foi o perito máis sólido,
como o acreditan non só os seus textos sobre cuestións pesqueiras,  senón a sua
condición de experto da FAO, para a que impartiu cursos de capacitación pesqueira
en Chile, Colombia, México e varios países maís. Tamén foi esencial a sua
participación na fundación da grande multinacional galega Pescanova, a máis
perenne aposta do empresario Xosé Fernández López e a máis acaída plasmación
das ideas de V.Paz-Andrade.

Home da comunicación e da empresa,  tamén  merece ser revisitado como
activo político nas campas do galeguismo autonomista da preguerra, como un
teimudo resistente na longa dictadura franquista e como unha voz da lexitimidade
republicana nos tempos da transición democrática. Mantivo intensas relacións co
exilio e frecuentou a amizade de moitas das suas figuras, desde  Seoane e Dieste
ata Blanco-Amor ou Lorenzo Varela. Alén diso, foi un atinado ensaísta e un notable
escritor. Ensaísta en materia económica e pesqueira, foi tamén biógrafo de duas
figuras descomúns como Valle-Inclán e Castelao, expresión da sua concepción de
Galicia como «nodriza» de duas grandes literaturas. A sua obra Castelao na luz
e na sombra  (1982) é un monumento de erudición e de lembranzas persoais
mantidas co guieiro de Rianxo, a quen moito tratou nos anos da preguerra. Moi
novidosas son as continuas reflexións de Paz-Andrade sobre as necesarias
relacións entre Galicia e a cultura de expresión luso-brasileira, á que se achegou
de forma sistemática e á que dedicou algunha das suas obras maiores, como é o
seu ensaio sobre A galecidade de Guimarâes Rosa , un dos grandes da literatura
brasileira do século XX. Alén deste autor, Paz-Andrade frecuentou a obra e mesmo
a amizade persoal con figuras como Guilherme d’Almeida, o «Principe dos poetas»,
ou como Gilberto Freyre, o primeiro dos sociólogos modernos de Brasil.

Para o ano 2012, ábrese unha tarea especial, que é a de retornar sobre
obras e accións deste home singular da Galicia do século XX que foi Paz-Andrade.
Revisitar os seus ensaios e biografías axudará a entender como de actuais son
algunhas das suas reflexións. Achegarse ás suas iniciativas empresariais permitirá
ollar un tempo no que economía e cultura andaban de parcería. E reparar no seu
estilo vital, de home tenaz e talentoso,  aberto ao mundo pero sen abdicar do
compromiso coa sua terra e coas suas xentes, será un espello no que se poidan
mirar as novas xeracións que viven nun tempo no que tampouco nada lles é dado,
no que todo ha de ser conquistado. Convido aos leitores de AMENCER a que se
debrucen na obra deste autor, porque así poderán non só entender mellor a Galicia
pasada senón tamén traballar a xeito pola Galicia futura, para experimentar a
sensación, como lle aconteceu a devanceiros como Valentín Paz-Andrade, de
procurar «rehacer Galicia todos los dias».

Ramón Villares Paz

3. DE TODO UN POUCO

A CASA DOS SANTOMÉ EN MONDOÑEDO

Por José-Luis Novo Cazón

Sendo eu un mociño ben novo, tiven a oportunidade de coñecer
a cidade de Mondoñedo, que daquela estaba moi lonxe da vila de
Vilalba. Polos anos sesenta do século XX aínda era unha entidade
con certa actividade, nomeadamente clerical, agraria e comercial.
Media centuria despois volvín con certa frecuencia a ela por mor de
consultar os fondos dos seus ricos, acolledores e ben atendidos
arquivos catedralicio e diocesano. A impresión que reiteradamente
me causou foi totalmente distinta: case a dunha poboación fantasmal,
ancorada no Medievo, sen perspectivas de futuro e coa reencarnación
de Merlín como icona extemporánea do presente.

Porén, en moitos aspectos segue a ser aquela «rosa de piedra
y pizarra sobre la verde esmeralda del valle» coa que no seu día
soñou Álvaro Cunqueiro, o señor laico de Mondoñedo.

Un dos pétalos desta rosa, e non precisamente o menos fermoso
e importante, é a casa que contra os anos finais do século XVIII
construíu na antiga rúa dos Ferreiros –despois das Holandillas e hoxe
de Xulia Pardo- Francisco Santomé e Aguiar, denominada por esta
circunstancia Casa Santomé.

O promotor da mesma foi o devandito Francisco Santomé e
Aguiar, fillo doutro Francisco Santomé e Aguiar e de Bieita Díaz de
Robles, a súa muller. Naceu aquel en San Martiño de Xubia, parroquia
da que era natural e veciña a súa nai. Arredor  do ano 1747, sendo un
neno moi pequerrecho, trasladouse cos seus pais á casa paterna da
Laxe, sita en San Xurxo de Lourenzá, da que chegou a ser vinculeiro
e titular do seu morgado. Alí, no ameno Val de Lourenzá recibiu a
primeira instrución na escola fundada en 1675 por Xoán Rubiños e

Parga, cóengo maxistral da catedral de Xaén. Logo, no transcurso da
súa mocidade, realizou estudos de Dereito en Compostela como
colexial de San Xerome, acadando a licenciatura en Leis e Canons.

Despois de retornar de Santiago fixou a súa residencia
momentánea na devandita casa da Laxe, dedicándose intensamente
á reconstrución do pazo e á reordenación do patrimonio do mesmo.

Na xurisdición reguenga do Val de Lourenzá, que daquela
abranguía as freguesías de San Adrián, Santo Tomé e San Xurxo,
exerceu durante algún tempo, por elección dos veciños que a
conformaban, o oficio de alcalde maior e xustiza ordinaria.

O día 7 de maio de 1770 casou con María Xosefa Vélez e Puga,
filla de Manuel Iravedra e Puga e de Xosefa Vélez, a súa muller, veciños
da cidade de Mondoñedo, aínda que aquel nacera en San Xurxo de
Lourenzá. Con ela procreou once fillos, dos que en 1817 sobrevivían
seis: Lourenzo, o vinculeiro; María do Carme, que casou co arquitecto
ferrolán Miguel Anxo Uría, restaurador do pazo de Caión; Manuel, cura
do Santo Estevo de Oirán a partir de 1834; Félix, morto antes de 1721;
Ignacio, que seguiu a carreira das armas; e Santiago, o pechacancelas,
que a mediados do século XIX era cura ecónomo de San Xoán de
Vilarente. A Francisco aínda lle quedou tempo para xerar unha filla
ilexítima, Xoana Díaz de Labrada e Santomé, á que dotou
esplendidamente para casala con Xosé Sanjurjo Montenegro, veciño
de San Lourenzo de Árbol.

En 1783, Francisco xa era rexedor perpetuo do concello
mindoniense, oficio que non lle impediu administrar o seu amplo
patrimonio, mercar novos bens, tomar en arrendo décimos e
escusados e, sobre todo, construír un monumental pazo urbano nas
aforas da cidade episcopal, nomeadamente no daquela denominado
arrabalde dos Castros.

Ergueuno no soar no que con anterioridade xa existira outra casa,
que daquela estaba arruinada, propiedade de Xavier García Parga e
Baamonde, señor do pazo da Casanova, sito no Salvador de Parga.

Esta vedraña casa, coa súa horta e cunha peza de herdade, o
día 7 de xullo de 1796 o xa citado Xavier García aforoulla a Brais de
Candia, escribán de Mondoñedo, por tempo de douscentos anos, a
cambio dun canon anual de vinte e nove ducados, e, ademais, do
compromiso «de reparar y componer la motibada casa y librarla de
los peligros y amenazas a que esta espuesta, sin que pueda precisar
al otorgante a la responsabilidad con que se le queria conminar por
razon de la tal demolicion».

O día 3 de xaneiro de 1799, o devandito escribán cedeulle o
referidos bens aforados a Francisco Santomé e Aguiar nas mesmas
condicións coas que os recibira, alegando o seguinte:

... por no hallarme con medios vasstantes para rehedificarla, a fin
de ouiar los daños que puedan seguirsse, trate con el señor don
Francisco Santome y Aguiar para que me tomase el expuesto foro
en la misma conformidad que yo lo reciui y azepte, y, como
condesszendiese a ello, desde luego, en vso de mi derecho y del
que pudiessen tener miss hijos, herederos y subzessores, renuncio,
trasspasso en el mencionado don Francisco Santome y Aguiar,
rexidor perpetuo y vezino de esta anotada ciudad, su muger y
herederos la esspressada cassa, huerta y pieza de tierra que me
dio en foro infiteussis el don Xauier Garcia Parga y Vaamonde.

 O día 7 de abril de 1799 aínda adquiriu o rexedor mindoniense
nas proximidades deste lugar outra parcela de horta, cuxo dominio
pertencía á dignidade episcopal, que percibía por ela anualmente unha
renda foral de seis reais. O útil da mesma era propiedade de Xosefa
Blanco Luaces e Villamar, veciña de Mondoñedo, a quen Francisco
Santomé e Aguiar lle entregou en troco outra de medio ferrado, que
posuía na rúa do Pumar.

Contra mediados do ano de 1802, o vinculeiro da casa da Laxe
xa construíra o pazo da rúa dos Ferreiros e, ademais, aínda lle quedara
tempo para mellorar a cerca da horta situada no flanco occidental del.

A actual fábrica exterior do edificio correspóndese, aínda que
con leves retoques posteriores, coa orixinaria de finais do século XVIII,
mesmo os dous brasóns que campan na fachada lindeira coa rúa de
Xulia Pardo. Estes escudos, en fase de estudo por  parte de quen isto
escribe, representan as armas das liñaxes ás que pertencían Francisco
Santomé e Aguiar e María Xosefa Vélez e Puga, a súa dona,
promotores ambos desta singular casa.

Grazas a un documento de 1843, no que se recolle a partilla que
outorgaron os herdeiros dela, é posible coñecer a estrutura interna
que presentaba daquela: a corte das cabalarías, o cortello dos cochos,
outra corte máis, así como dúas adegas estaban no baixo; a cociña,
o comedor, un cuarto con gabinete, unha sala tamén con gabinete e
os cuartos dos criados atopábanse no primeiro andar; no segundo
localizábanse tres cuartos, dos que un deles tiña cociña francesa, a

sala principal e outra menos importante; por debaixo do lousado
estendíase o faio; e, finalmente, a ampla escalinata e os corredores
de acceso ás devanditas dependencias completaban a organización
interna deste pazo.

Contiguos a este pazo urbano e emprazados no terreo lindeiro
con ela achábanse asemade tres cabanóns, ergueitos  para atender
os diversos servizos desta casa: amoreamento da leña, garda dos
aveños, depósito das forraxes ...

 Outro documento anterior, nomeadamente de 1821, que contén
a partilla dos bens raíces non vinculares, mobles e semoventes do
patrucio, permite coñecer as ricas e variadas pezas que daquela
integraban o enxoval da vivenda habitual de Francisco Santomé e
Aguiar e da súa familia. Eran as que correspondían ao alto rango do
ocupante: un fidalgo opulento, aínda que non fose señor de vasalos.

Logo de moitos avatares, a Casa Santomé de Mondoñedo
albergou durante un certo tempo o cuartel da Garda Civil e,
ultimamente, dende o mes de xuño do ano 2008, o Centro de
Interpretación e Información do Camiño Norte de Santiago.

Así pois, tralas centenarias pedras deste pazo mindoniense
agóchanse aínda moitos retrincos da vida familiar desta importante
liñaxe fidalga, a dos Santomé, que, con Pedro López de Santomé,
comezou en 1494, en Santo Tomé de Lourenzá, a súa andadura
nobiliaria.

Finalmente, as pedras armeiras que campan na súa fachada
principal lémbranlles aos viandantes atentos quen foron os construtores
e primeiros inquilinos desta singular casa da antiga rúa das
Holandillas, que conducía á fábrica montada polo indiano Lois López
de Lombardía contra o ano 1738 no arrabalde de San Lázaro (actual
pazo de Caión).

José-Luis Novo Cazón

DE CÓMO ESTIVEN  A  PIQUES DE
ESTABLECERME  EN  MONDOÑEDO

Xulio Valcárcel

No verán de 1982  facía prácticas de Procurador dos Tribunais en Lugo
para deseguida establecerme  profesionalmente, abrindo casa e despacho, en
Mondoñedo. Non había, para esa decisión, nin  antecedentes familiares, nin
relacións comerciais, nin de amizade, que aconsellaran o desembarco na histórica
vila. Pero, rematada  a carreira de dereito,   despois  de   botar  catro anos
preparando oposicións  a  Xustiza, e  suspender, por dúas veces, os exames
celebrados en Madrid, a situación apremiaba,  a paciencia familiar agotárase  e
era urxente  buscar unha saída, un  «medio de vida», como daquela se dicía.

Foi  meu pai   quen  ideou  darme de alta en Mondoñedo, cabeza dun partido
xudicial extenso e economicamente poderoso, que  movía bastantes  asuntos e
que,  en apariencia,  ofrecía un  amplo campo  de actuación. Unha vez curtido
nesas primeiras batallas, vería   a posibilidade de  ficar en Mondoñedo ou dar o
salto á Coruña. Para ser sinceiro, despois de vivir sucesivamente en Lugo,
Compostela e Madrid, establecerme en Mondoñedo non me atraía demasiado.
Temía, sobre todo, os soedosos  invernos e as tardes saudosas, silandeiras. Máxime
cando a  miña aspiración  era  vivir nun porto de mar.

Porén, atraíame a beleza da paisaxe, a perspectiva de vivir no campo e
seguir os  cambiantes ciclos da natureza, ter unha horta, un can, quen sabe, un
cabalo…, un daqueles cabalos guapos que vira na feira das San Lucas. E a calma,
o  sosego  «virxiliano», tan gratificante  para  o espírito.      Visualizaba  as  rúas e
rueiros da cidade, a catedral, as  escalinatas nas  que se  acomodan as tertulias, o
seminario de Stª Catalina, viveiro literario, as prazas recollidas.

Parecíame  percibir  o silencio criativo,  alleo a ruídos e  balbordos, esa
sinerxia ou  pole fecundadora que  iluminou a mente e o corazón de  tantos  escritores
e artistas: Pascual Veiga, Leiras, Cunqueiro, Díaz Jácome, Noriega Varela, Aquilino,
Díaz Castro, Crecente Vega… Imaxinaba claustros de inspiración,  recendos  a
latíns,   densos  pousos de  tolerante intelixencia. E  celebraba  as  enormes
posibilidades que Mondoñedo ofrecía  a un escritor. Que había facer nas longas
horas, escoitando o  pesado  caer  das  badaladas da Paula,  se non escribir?  Si,
xa me tardaba, quería ir  a Mondoñedo, integrarme  no ambiente,  platicar cos
seareiros nas tabernas,  almorzar cada mañá a  gorentosa tarta.

Finalmente, non foi Mondoñedo,  antiga capital do Reino de Galicia,  o
meu destino. En decembro de 1983 viñen pr´a Coruña. Todo canto tiña, cabía
nunha maleta. Sei o que gañei  pero nunca saberei  o que perdín ao non ir  a
Mondoñedo.

Algunhas notas sobre o galego contemporáneo

Xosé Ramón Freixeiro Mato

Con motivo da feliz saída do prelo en 2008 do número 200 da revista
Amencer, publicara «Algunhas notas sobre o galego antigo e medio» como
contributo persoal á efeméride. Cando agora se me convida amabelmente a
participar doutro evento tan relevante como o trinta aniversario da saída do
número cero desta mesma revista, nada me parece máis oportuno que completar
aquela visión sintética da historia da nosa lingua cuns breves apuntamentos sobre
o galego contemporáneo, concretamente o século XIX e o XX até ao final da
ditadura, sempre co desexo e coa esperanza de que a exemplar revista continúe
contribuíndo durante outros tantos anos, como mínimo, para a normalización do
noso principal sinal de identidade, seguindo o exemplo de ilustres seiminaristas
mindonienses que honraron as nosas letras e o noso idioma. Longa vida, pois,
para a revista Amencer e para a lingua galega que revive e se reafirma nas súas
páxinas.

A restauración do galego escrito no século XIX

O esplendor escrito do galego na literatura do século XIX é obra
fundamentalmente das tres figuras centrais do noso Primeiro Renacemento
literario –Rosalía, Curros e Pondal–, aínda que non só. Alén disto, a cristalización
das ideas dos nosos ilustrados setecentistas no pronvincialismo e no rexionalismo
vai posibilitar a aparición da cuestión da lingua como elemento central no debate
ideolóxico arredor da recuperación da plena identidade da Galiza. Estes dous
factores, estreitamente unidos, son os que permiten cualificar o XIX como século
do Rexurdimento, entendendo por tal o movemento de recuperación da lingua,
da literatura e da cultura galegas que se produciu ao longo dese século,
acompañado polo propósito xeral de defensa e dignificación do país.

Mais este proceso, igual que en menores proporcións acontecera no XVIII,
desenvólvese dentro dunhas reducidas elites intelectuais, con escasa repercusión
na maioría da poboación, de xeito que non afecta significativamente o proceso
de substitución lingüística iniciado entre finais da Idade Media e comezos do
XVI. Así, pódese afirmar que a diglosia continúa a avanzar, mesmo de maneira

acelerada, durante o Rexurdimento, ampliando agora substancialmente a súa
base de incidencia social. Se durante os tres séculos anteriores a diglosia se
estendeu, de forma horizontal e selectiva, entre as clases sociais altas, durante o
XIX estas convértense practicamente en monolingües en castelán, continuando
a diglosia o seu avanzo na pirámide social de forma descendente e espontánea.
Non se debe, pois, identificar automaticamente Rexurdimento con recuperación
social do idioma.

Isto non resta, porén, mérito ningún á importancia do século XIX na historia
da lingua galega e na súa recuperación como lingua nacional da Galiza, antes
todo o contrario, pon de manifesto o grande valor dos nosos restauradores
decimonónicos dentro dun contexto social e político adverso. As súas actitudes
e comportamentos, tanto individuais como colectivos -correspondencia particular
entre eles en castelán ou obra escrita maioritariamente nesa lingua por parte de
Murguía-, deben ser valorados dentro dese contexto e das circunstancias
históricas da época, nunca con parámetros actuais. Sen eles non é posíbel
explicarmos a situación e expectativas da lingua galega na actualidade nin as do
galeguismo en xeral.

A reivindicación da lingua foi unha constante ao longo do século; e aínda
que tal reivindicación se facía desde unha perspectiva eminentemente cultural,
esta traía consigo a consideración do galego como lingua de cultura e a do pobo
galego como pobo con aspiracións de autogoberno. Ao mesmo tempo, a literatura
vai rexurdir fortemente vinculada á defensa da terra e dos seus sinais de identidade,
fundamentalmente o idioma, cun grande predominio da poesía fronte á prosa ou
o teatro e do mundo rural face ao urbano, movida tamén por unha lóxica reacción
de autodefensa da Galiza perante o intento de asimilación cultural e lingüística. A
prensa vai cobrar grande importancia na promoción e difusión da lingua e da
literatura galegas, pois, a pesar de estar maioritariamente en castelán, dará acollida
a colaboracións en galego, sobre todo poéticas, a apareceren tamén algunhas
publicacións monolingües no noso idioma (A Monteira, O Tío Marcos da
Portela). Mais tamén durante o século XIX o poder centralizado español procura
dotar de uniformidade lingüística todo o territorio, promulgando diferentes
disposicións que impoñen o uso exclusivo do castelán como lingua oficial.

Podemos sinalar tres etapas ao longo do XIX que marcan a evolución do
uso escrito do galego en relación coa propia evolución da conciencia galeguista;
aproximadamente veñen a coincidir cos tres terzos en que cronoloxicamente se

divide o século. A primeira etapa, que comprende desde 1808, ano da invasión
francesa, a 1833, en que nace Murguía e morre Fernando VII (e con el o
absolutismo), caracterízase por manifestacións aínda tímidas do diferencialismo
político da Galiza e da súa singularidade, motivadas polo levantamento contra os
franceses e pola necesidade de autoorganización; xorden así unha serie de obras
en prosa e verso de máis valor propagandístico e lingüístico do que literario. Na
segunda etapa, situada entre 1833 e 1863, ano da publicación de Cantares
gallegos de Rosalía de Castro, é cando nace o primeiro movemento político
coherente de carácter galeguista, con orientación progresista e doutrina
‘provincialista’; isto é, defensa da unidade política da Galiza como provincia,
con dereito ao autogoberno; neste período Murguía incorpórase á vida pública e
ao labor galeguista. A terceira etapa iníciase en 1863 coa publicación de Cantares
gallegos e prolóngase até finais do século. Politicamente o movemento
provincialista anterior dá paso agora ao rexionalismo, con Manuel Murguía e
Alfredo Brañas como principais teóricos, que demanda a descentralización do
Estado e defende a personalidade histórica diferenciada da Galiza e a súa
especificidade lingüística.

Debuxou: BRUNO ESTEVES FERNÁNDEZ, 4º ESO

O labor dos restauradores do uso escrito da nosa lingua neste século cobra
aínda máis valor de termos en conta a precariedade de medios con que contaban
á hora de optaren por escribir en galego, como puxo en relevo Rosalía no prólogo
da obra inaugural do Rexurdimento pleno. Tamén nesta última etapa do século
se van dar os primeiros e importantes pasos para dotar o galego de gramáticas e
dicionarios con que xa contaban as linguas do noso contorno desde séculos
atrás. Se a considerada primeira gramática galega, o Compendio de gramática
gallego-castellana de Francisco Mirás, de 1864, apenas merece a consideración
como tal pola súa intención e falta de rigor (máis ben é unha miscelánea de textos
en galego precedidos dunhas deficientes notas gramaticais e un pequeno
vocabulario), catro anos despois Saco Arce (Gramática Gallega, 1868) vai
publicar a que realmente si merece chamarse a primeira gramática galega, obra
básica e rigorosa en que van beber as posteriores.  No mesmo ano publica
Cuveiro Piñol un pequeno estudo intitulado El habla gallega. Observaciones
sobre su origen y vicisitudes, e Marcial Valladares ten ultimado en 1892 os
seus Elementos de gramática gallega, obra que permanecerá inédita até 1970.
Tamén neste período aparecen os tres primeiros dicionarios galego-casteláns: os
de Francisco Javier Rodríguez (1863), Cuveiro Piñol (1876) e Marcial Valladares
(1884), este o máis completo e importante.

A defensa e reivindicación do galego no primeiro terzo do século XX

Se o século XIX supuxo na historia da lingua un momento fundamental ao pasar
novamente de lingua oral a lingua escrita, tal como acontecera nos finais do século
XII, mais coa diferenza de que agora este paso se limita case en exclusiva ao
ámbito literario, o século XX vai significar outro avanzo cualitativo importante:
tirar o galego dese reducido ámbito para o proxectar a outros campos (ensaio
político e científico, xornalismo, actos públicos etc.), coa reivindicación do seu
uso como medio natural de expresión en todas as facetas da vida. Tal avanzo
virá da man das novas mudanzas producidas na evolución do movemento
galeguista, que vai dar o paso do rexionalismo ao nacionalismo como doutrina
política.

A vinculación da loita en prol da lingua co nacionalismo é tan clara que
precisamente este naceu co nome de Irmandades da Fala, fundadas na Coruña
en 1916, e dotouse cun medio de expresión exclusivamente en galego, a xa
histórica cabeceira A Nosa Terra. Mais se as Irmandades naceron co obxectivo

de defenderen a dignificación e ampliación de usos da lingua, dous anos máis
tarde, en 1918 e xa a formaren parte delas figuras tan destacadas como os
irmáns Vilar Ponte, Castelao, Risco, Lousada Diéguez ou Cabanillas, formulan
un plano xeral de actuación política tendente a conseguir o autogoberno pleno
para a Galiza e a súa federación co resto das nacións que compoñen a península
ibérica.

Sendo a lingua unha preocupación primordial das Irmandades, estas
propóñense prestixiar o idioma mediante a recuperación e modernización da
nosa tradición cultural e a superación do complexo de inferioridade dos falantes,
para o que proxectan unha serie de actividades que procuran abranxer os
diferentes campos de actuación social. Así, ven no teatro un medio útil para
espallaren a súa ideoloxía nacionalista e para daren novos ámbitos de uso á
lingua, fundando o Conservatorio Nacional de Arte Galega e a Escola Dramática
Galega co fin de levaren o teatro por todas as cidades e vilas do país. Conscientes
tamén da importancia da escola para a recuperación de usos da lingua, preparan
unha serie de proxectos para a galeguización do ensino que as circunstancias
políticas non permitiron levar a cabo (prohibición do uso das linguas nacionais
pola Ditadura de Primo de Rivera). Impulsadas tamén por persoas vinculadas
ás Irmandades xorden editoriais que promoven a difusión de narrativa breve en
galego, de carácter popular, como Lar na Coruña, Céltiga en Ferrol ou Alborada
en Pontevedra.

En relación con esta actividade editorial está a creación da revista Nós en
Ourense no ano 1920, promovida polo grupo ourensán das Irmandades e dirixida
por Vicente Risco, que dá nome á brillante Xeración Nós (Otero Pedrayo,
Cuevillas, Risco, Castelao) e serve de canle de expresión para a potenciación e
modernización da cultura galega, procurando tirarlle o exceso de localismo,
ruralismo e costumismo que até entón a caracterizaba. Nas súas páxinas tiveron
cabida, para alén da literatura, traballos de historia, filosofía, socioloxía, etnografía
ou arqueoloxía, conseguindo para o galego novos ámbitos de uso, como a prosa
científica, logro que os membros desta xeración consolidarían coa súa obra
individual. Como herdeiros e fillos ideolóxicos da Xeración Nós, un grupo de
estudantes universitarios (Carballo Calero, Filgueira Valverde, Bouza Brey,
Martínez López, Xaquín Lourenzo, Fraguas), coa colaboración dalgún profesor,
fundou en 1923 o Seminario de Estudos Galegos, potenciando e ampliando o

uso do galego na prosa científica e técnica e desenvolvendo unha intensa e
frutífera actividade investigadora e divulgadora en diferentes campos
(Arqueoloxía, Filoloxía, Antropoloxía, Ciencias Naturais, Etnografía etc.).

No ámbito editorial as publicacións de gramáticas e dicionarios continuaron
o camiño emprendido no XIX, sen chegaren a superar neste primeiro terzo do
século as dúas obras máis importantes: a gramática de Saco Arce e o dicionario
de Valladares. En 1918 José de Santiago y Gómez publica un estudo intitulado
Filología de la Lengua Gallega e un ano máis tarde Leandro Carré un breve
Compendio de Gramática Galega; máis importante é a Gramática do Idioma
Galego publicada por Lugrís Freire en 1922. A Real Academia Galega fixara
no ano da súa fundación en 1906 o obxectivo fundamental de elaboración dun
dicionario galego-castelán; o primeiro caderno saíu do prelo en 1913, mais
necesitou até 1928 para chegar á palabra «Cativo», onde ficou simbolicamente
varado.

A pesar do avanzo cualitativo que para o galego supuxo este período, o
número de falantes continúa a súa liña descendente, ampliándose aceleradamente
a base social da diglosia, pois cada vez son máis as persoas que van abandonando
a práctica monolingüe en galego para adoptaren o castelán como lingua dos
usos formalizados, coa esperanza de ascenso social ou como marca deste. Por
iso Castelao, que tomará o relevo de Murguía na defensa da identidade política
e lingüística da Galiza, xa coa plena coherencia da práctica monolingüe en galego,
vai resaltar o valor do idioma como símbolo da identidade do pobo galego e
alertar sobre o irreparábel mal que a súa perda suporía, afirmando que se aínda
somos galegos e galegas é por falarmos o noso idioma.

Chegada a República en 1931, todo o galeguismo, que viña desenvolvendo
a súa actividade fundamentalmente de carácter cultural nas diversas frontes, vai
confluír no Partido Galeguista, que persegue a autodeterminación política para a
Galiza e a normalización lingüística como obxectivo máis definido, sendo tamén
máis concreto no seu programa do que as Irmandades e máis coherente na súa
práctica lingüística. O Partido Galeguista foi igualmente a principal forza impulsora
da elaboración do Estatuto de Autonomía plebiscitado maioritariamente polo
pobo galego en 1936 e cuxa aprobación definitiva polas Cortes republicanas no
exilio en México en 1945, mercé ao esforzo persoal de Castelao, permitiu que
Galiza sexa recoñecida na actual Constitución como nacionalidade histórica.

A fractura da guerra civil e a lenta recuperación da posguerra

O período republicano, de todas as formas, era un tempo de esperanza e
de ilusión para o porvir da lingua galega, que se viu truncado polo golpe militar
de 1936. Aínda que durante os tres dramáticos anos da guerra civil o galego
tivo unha pequena presenza na prensa do bando republicano mercé sobre todo
ao empeño de Castelao (a revista Nova Galiza publicada en Barcelona, por
exemplo), a verdade é que o inicio da guerra supón a parálise de todo o proceso
galeguizador precedente, que se verá definitivamente reafirmada en 1939 ao
resultar vencedor o bando do ditador Franco. A Galiza entra, así, nesa «longa
noite de pedra» do franquismo. A represión xeneralizada tivo unha especial
incidencia sobre as linguas e as culturas de expresión non castelá, destruíndo no
caso galego todo o esforzo anterior (institucións, revistas, editoriais) e cobrándose
vidas de persoas entregadas á súa defensa (Alexandre Bóveda, Ánxel Casal,
Xaime Quintanilla etc.). Castelao pagará co exilio definitivo a súa lealdade coa
lingua galega, coa Galiza no seu conxunto e coa legalidade republicana e
democrática.

Co obrigado silencio dos galeguistas que ficaron no interior e co exilio
doutros, o centro da cultura galega deslócase a América e fundamentalmente á
cidade de Bos Aires, onde vai residir Castelao e outros escritores e intelectuais.
A lingua galega vai ter alí unha presenza cultural que lle é negada no seu propio
país: cursos de galego, emisións radiofónicas, representacións teatrais,
publicacións de libros, conferencias etc. Bos Aires, convertida en capital política
da Galiza exiliada pola presenza de Castelao, vai ser a capital cultural da única
Galiza posíbel naquel momento, a ‘Galiza emigrante’. A ditadura franquista
persegue con dureza o uso consciente do galego, converténdoo practicamente
nunha lingua clandestina de uso familiar e coloquial, pois o seu emprego público
podía supor a perda do posto de traballo ou mesmo da liberdade, situación que
inclusive chegará a ser denunciada perante a UNESCO no ano 1954.

Cando a vida de Castelao chega ao seu fin, no territorio galego,
coincidindo con certa apertura do réxime ditatorial imposta polas circunstancias
da política internacional, comezan a aparecer algúns síntomas de recuperación
para a lingua e a literatura galegas. En 1949 Otero Pedrayo, que fora desposuído
da súa cátedra de Instituto, emprega de novo o galego publicamente nunha

conferencia en Ourense. Aparecen tamén por eses anos a colección de poesía
Benito Soto, dirixida por Celso Emilio Ferreiro en Pontevedra, e a colección
Xistral en Lugo; fúndase a editorial Bibliófilos Gallegos en Santiago, que organiza
o primeiro premio de novela en galego, e Monterrey en Vigo; ao mesmo tempo
o xornal santiagués La Noche tira do prelo un suplemento semanal bilingüe de
carácter literario en que aparecen textos en galego. No ano 1951 un grupo de
galeguistas do interior, renunciando á loita política, van centrar o seu traballo na
actividade cultural e fundan a Editorial Galaxia.

En contraposición co galeguismo culturalista que representaba Galaxia,
polos anos sesenta van aparecer no panorama galego dous partidos políticos –a
Unión do Povo Galego (UPG, 1964) e o Partido Socialista Galego (PSG, 1965)–
, loxicamente dentro da clandestinidade, de ideoloxía nacionalista de esquerdas,
que teñen entre os seus obxectivos irrenunciábeis a defensa do galego como

lingua oficial e que, por tanto, consagran a praxe lingüística no noso idioma na
actividade política, de tal forma que o resto de organizacións políticas
clandestinas, mesmo as de obediencia estatal, acabarán tamén por a asumir,
cando menos formalmente. Arredor deste nacionalismo político emerxente e
seguindo o camiño de recuperación cultural e de ruptura do silencio a que a
Galiza, privada de se expresar na súa lingua, ficara reducida, polos anos sesenta
van xurdir tamén diferentes asociacións culturais (O Facho na Coruña, O Galo
en Santiago ou Abrente en Ribadavia) que serán focos de resistencia ideolóxica
ao franquismo e de dinamismo cultural na procura da dignificación da lingua e
do país no seu conxunto. Máis aínda do que Galaxia ou outras iniciativas
editoriais, foi o galeguismo político e cultural dos anos sesenta e setenta o
verdadeiro motor da recuperación da cultura galega e do espallamento social
do uso público do galego, creando paseniñamente unha base social monolingüe
e concienciada que aínda hoxe constitúe a máis firme esperanza para a
normalización da lingua galega.

A produción literaria en galego vai recuperando paulatinamente o pulso
de preguerra e autores como Aquilino Iglesia Alvariño, Álvaro Cunqueiro,
Eduardo Blanco-Amor, Carballo Calero e outros van consolidar unha importante
obra xa iniciada naquela época. Ao mesmo tempo, outros autores máis novos,
entre os que Manuel María é o máis precoz, van dándose a coñecer e entre
todos levan de novo a lingua galega á categoría de lingua literaria de relevancia,
capaz xa de dar soporte a éxitos editoriais como Memorias dun neno labrego
(1961) de Neira Vilas ou Longa noite de pedra (1962) de Celso Emilio Ferreiro,
que tamén dan acollida nas súas páxinas á temática lingüística, reivindicando a
dignidade do galego. Polos anos sesenta e parte dos setenta a defensa da lingua
galega foi unha constante entre escritores e mesmo cantautores, a se converter
tamén en obxecto de reivindicación en actos culturais moi diversos.

A lingua e a literatura galegas van ir conseguindo nos anos sesenta certo
recoñecemento, ou polo menos tolerancia, desde a esfera oficial. Así, en 1963
a Real Academia Galega obtén autorización gobernamental para instituír a
celebración do Día das Letras Galegas, dedicado a partir de entón cada 17 de
maio a unha figura literaria, a comezar por Rosalía de Castro nese ano en que se
conmemoraba o centenario da publicación de Cantares gallegos. En 1965 a
lingua e literatura galegas incorpóranse aos estudos de Filosofía e Letras da
Universidade de Santiago de Compostela, en cuxo seo vai xurdir en 1971 o

Instituto da Lingua Galega. Tamén foron aparecendo outras editoras e revistas
monolingües; igualmente, produciuse unha tímida iniciación á liturxia en galego;
en 1968 xorde o movemento da Nova Canción Galega; en 1973 iníciase a
celebración das Mostras de Teatro Galego de Ribadavia e algunhas asociacións
culturais imparten aulas de lingua galega e mesmo algúns colexios e institutos o
fan con carácter voluntario e fóra do horario escolar; etc.

Todo isto vén a demostrar que nos derradeiros anos da ditadura franquista
se van dando pasos para que a lingua que aínda fala unha boa parte da poboación,
a pesar da constante perda de falantes e do seu desprestixio social, recupere
ámbitos de uso tendentes a superar unha situación tan desfavorábel. Máis que
nunca o galego é nesa altura, coa deserción case total das clases altas e medias
acomodadas das cidades e vilas importantes, a «lingua proletaria do meu pobo»,
como a definira poeticamente Celso Emilio Ferreiro.

O que aconteceu co galego no tránsito da ditadura ao réxime de
democracia formal e o que está a acontecer na actualidade xa nos é máis próximo
e coñecido. Mais ben sabemos que aínda non se conseguiu a plena normalización
da nosa lingua e que cómpre continuarmos a loitar por ela, tarefa a que tan
exemplarmente contribúe a revista Amencer.

Xosé Ramón Freixeiro Mato

  de 1º de ESO

Ernesto Barro Jiménez
Daniel Díaz Villamel

  De 2º de ESO

Braulio Casabella Amieiro
Jacobo Chao Lombardero
Diego Cornide Cabanas
Juan José Montouto Chaves  de 3º de ESO

Adrián Carballeira Montenegro
Cristian Cornide Yanes
Cristian Fernández López
Diego García López
Luis Torreira García
Manuel Trigo Bello

de 4º de ESO

Xesús Alonso Montero
Perfecto Conde
Celso Currás Fernández
Xosé Ramón Freixeiro Mato
Xoán Neira
José Luis Novo Cazón

